
परिवार समाज-संगठन का मुख्य आधार है। अनेक परिवारों से मिलकर समाज बनता है। वैसे प्रत्येक व्यक्ति भी समाज का एक सदस्य माना जाता है, पर वह अकेला समाज के लिए कोई महत्वपूर्ण कार्य नहीं कर सकता। अपने परिवारी जनों तथा इष्ट-मित्रों के सहयोग से ही वह समाज-सेवा के मार्ग पर कारगर रूप से अग्रसर हो सकता है। इतना ही नहीं मनुष्य में सेवा, सहयोग, सद्भाव, शिष्टाचार आदि समाजोपयोगी गुणों का विकास भी पारिवारिक वातावरण में होता है। इसलिए समाज के नेताओं और मार्ग दर्शकों का कर्तव्य है कि वे व्यक्तियों को प्रेरणा देकर उनमें समाज-हितकारी गुणों की वृद्धि करें, जिससे वे अपने परिवार में सद्भाव और स्नेह की वृद्धि करते हुए समस्त समाज, राष्ट्र और विश्व के उत्थान में योगदान करें।

परिवार निर्माण के लिए यह करें
*******

प्रायः प्रत्येक व्यक्ति परिवार में रहता है। परिवार में रहने के लिए कोई आवश्यक नहीं कि विवाह कर पत्नी और बच्चों को साथ लेकर ही रहा जाय। जिनका विवाह नहीं होता वे भी तो मां-बाप, भाई-बहन आदि के साथ रहते हैं। वे भी परिवार के साथ ही रहते हैं। स्त्री, बच्चों तक ही परिवार की सीमा निश्चित नहीं रखी जा सकती, उसकी परिधि और परिभाषा बहुत व्यापक है। यहां तक कि साधु-सन्त, त्यागी-वैरागी, संन्यासी, महात्मा तक जमात-संगत बनाकर रहते हैं। आश्रम बनते हैं, मण्डली तैयार होती हैं सम्प्रदाय बनते हैं और इस प्रकार गुरु-शिष्यों की परम्परा चल पड़ती है तथा परिवार बन जाता है। कोई उद्योग व्यवसाय यदि आत्मीयता के साथ उच्च आदर्शों को सामने रखकर चलाये जाएं तो साथ काम करने वाले भी परिवार बन जाते हैं। छात्र और अध्यापकों का सम्बन्ध वस्तुतः एक परिवार का सम्बन्ध ही होता है। प्राचीन काल में गुरुकुल इसी आदर्श पर चलते थे। उनमें उत्कृष्टता का वातावरण बना रहता था, घर-परिवार में जो कमी रहती थी उसकी पूर्ति वहां हो जाती थी। महर्षि-तपस्वी अपने ज्ञान, कर्म और पांडित्य से विद्यार्थियों के चरित्र निर्माण की आवश्यकता पूरी किया करते थे।
वस्तुतः परिवार, समाज संगठन की एक महत्वपूर्ण इकाई है। यों व्यक्तियों से मिलकर समाज बनता है। व्यक्ति समाज का एक सदस्य अवश्य है किंतु समाज एक विशाल संगठन है जिसकी कोई सीमा निर्धारित नहीं की जा सकती परंतु इतना तय है कि समाज का कलेवर व्यक्तियों से नहीं परिवारों के समूह से ही बनकर सामने आता है। व्यक्ति और समाज के बीच परिवार एक अनिवार्य कड़ी बनकर रहते हैं। यदि परिवार न रहे होते तो समाज का ढांचा शायद नहीं ही उभर कर आता न ही मनुष्य सभ्यता इतनी उन्नति तक विकसित हुई होती। कहना नहीं होगा कि मानवीय सभ्यता का विकास, सहयोग, सद्भाव के आधार पर ही हुआ है और इनके संस्कार, शिक्षा एवं प्रेरणाएं व्यक्ति को परिवार से ही मिलती हैं। इस प्रकार कहा जा सकता है कि व्यक्ति के निर्माण में और समाज के विकास में परिवार की महत्वपूर्ण भूमिका होती है।
लेकिन इसके साथ यह शर्त भी जुड़ी हुई है कि परिवारों में परिवारी जन केवल किन्हीं स्वार्थों से ही बंधकर न रहें वरन् वे परिवार की महत्ता समझें, इस संस्था का गौरव को अनुभव करें और एक दूसरे के विकास में गहन रुचि लें, शरीर के विभिन्न अंग अवयव केवल स्वार्थवश ही एक साथ जुड़े नहीं रहते वरन् वे एक प्राण, एक शक्ति के अंगवत रहकर पूरे शरीर का हित साधते हैं। शरीर का कोई भी अंग अवयव रोगी हो जाय, बीमार पड़ जाय, कट-पिट जाय तो पूरे शरीर का ही सौन्दर्य मारा जाता है। शरीर का प्रत्येक अंग अवयव; स्वस्थ निरोग और सक्षम रहे तभी मनुष्य काया पूरी तरह स्वस्थ रह सकती है। उसी प्रकार प्रत्येक सदस्य सुसंस्कृत सद्भाव सम्पन्न हो तभी वह स्वस्थ परिवार कहा जा सकता है। इस प्रकार सुसंगठित और सुव्यवस्थित परिवार ही व्यक्तिगत जीवन में सुव्यवस्था, समुन्नति के ठोस आधार बनते हैं। अन्य सारे सुख-साधन एक ओर तथा परिवार का सन्तुलन यदि एक ओर रखा जाय तो पारिवारिक जीवन का महत्व अधिक मानना पड़ेगा। जिन लोगों के साथ मिल-जुलकर जीवन क्रम चलाना पड़ता है, उनकी व्यवस्था अव्यवस्था का अपने ऊपर भारी प्रभाव पड़ता है। अशांत और विक्षुब्ध पारिवारिक जीवन लेकर कोई व्यक्ति न तो सन्तुष्ट रह सकता है और न प्रसन्न, भले ही बाहरी सुविधायें कितनी ही बढ़ी-चढ़ी क्यों न हों?

परिवार के लोगों को सुखी और सन्तुष्ट रखने के लिए प्रायः लोग अधिक से अधिक धन जुटाने की व्यवस्था करते हैं। अच्छा भोजन, अच्छे कपड़े और अनेक तरह के मनोरंजन के साधन जुटाते हैं, तो भी आये दिन गृह-कलह हुआ करता है। पुत्रों की स्वेच्छाचारिता, भाइयों की बेईमानदारी, पत्नी से विचार न मिलने की शिकायत, माता-पिता का असन्तोष अधिकांश लोगों को बना रहता है। इस प्रकार के प्रसंग सामने आते हैं और उनके कारणों पर गम्भीरता से विचार करते हैं तो यह मानना पड़ता है कि साधन जुटाने में तो लोगों का ध्यान गया, पर परिवार-निर्माण के लिए उन्होंने कुछ भी प्रयत्न नहीं किया। गृहस्थ का पालन बड़ी बात नहीं है, उतना तो सामान्य पशु-पक्षी भी कर लेते हैं। धन, मकान जायदाद आदि का उत्तराधिकार परिजनों को दे जाना उतना महत्व नहीं रखता, जितना उनको सद्गुणी सुशील बनाना। परिवार को सुसंस्कृत और सुविकसित बनाना नितान्त आवश्यक है। चरित्र के सांचे में ढाले गये परिवार कम साधनों में भी पूर्ण प्रसन्नता का जीवन व्यतीत कर लेते हैं। दुर्गुणी व्यक्तियों के लिए तो सम्पन्नता भी अभिशाप सिद्ध होती है। और यह अभिशाप स्वार्थ, संकीर्णता तथा सहिष्णुता जैसे दुर्गुणों के साथ मिलकर पारिवारिक जीवन में नारकीय स्थिति उत्पन्न कर देता है। अतएव आवश्यक है कि परिवार के लिए सुख-सुविधाएं जुटाने के साथ-साथ परिजनों को सुसंस्कृत और उत्कृष्ट व्यक्तित्व सम्पन्न भी बनाया जाए। उसके लिए आवश्यक प्रयत्न न करने की स्थिति में धन, शिक्षा, पद, प्रतिष्ठा आदि सब कुछ होते हुए भी क्षुद्रता और संकीर्णता के कारण घटित होने वाली छोटी-मोटी घटनाओं को लेकर भी परिवार अपनी प्रतिष्ठा एवं सुदृढ़ता खोते चले जाते हैं और कुछ ही दिनों में बुरी तरह बिखर जाते हैं।
अस्तु परिवार निर्माण की आवश्यकता प्रत्येक सद्गृहस्थ को, परिवार के प्रत्येक विचारशील सदस्य को समझनी और स्वयं पूरी करनी चाहिए। इसे यदि पूरा न किया गया, घर में सुसंस्कृत वातावरण न बनाया जा सका, परिष्कृत परम्पराओं का प्रचलन न किया जा सका तो उस घर में रहने, पलने वाले लोग भूत-बेताल बनकर ही रहेंगे। स्वास्थ्य, शिक्षा, चतुरता की दृष्टि से वे कितने ही अच्छे क्यों न हों, मानवीय सद्गुणों से वंचित ही रहेंगे। कोई कितना कमाता है—कितना बड़ा कहलाता है यह बात अलग है और किसका व्यक्तित्व कितना समुन्नत है, यह प्रश्न बिल्कुल अलग है। बड़ा आदमी बनना सरल है—श्रेष्ठ सज्जन बनना कठिन है। सुख-शान्ति पूर्वक रहने और अपने साथियों को प्रसन्न सन्तुष्ट रखने के लिए बड़प्पन की नहीं महानता की आवश्यकता पड़ती है। उसी का उपार्जन मानव जीवन की सबसे बड़ी उपलब्धि है। कोई परिवार इस दिशा में कितना सफल होता है उसकी उतनी ही सार्थकता मानी जा सकती है।
अवांछनीय वातावरण में पलने वाले प्राणी हेय और गई गुजरी स्थिति में ही जिन्दगी गुजारते हैं। अधिक पैसा और अधिक ठाट-बाट और अधिक वैभव पाकर आदमी दूसरों को आकर्षित आतंकित कर सकता है पर उसकी सुख-शान्ति में तनिक भी वृद्धि नहीं होती। आनन्द और उल्लास तो केवल सुसंस्कारी व्यक्तियों के हिस्से में ही आता है। वे ही स्वयं सन्तुष्ट रहते हैं और साथियों को आनन्द देते हैं। प्रसन्न रहने और प्रसन्न रखने की विशेषता ही देव-प्रकृति कहलाती है वस्तुतः यही सबसे बड़ी दौलत है। अभागे लोग पैसे को ही सब कुछ मानते और उसी के लिए मरते खपते हैं। विवेकवान् जानते हैं कि परिष्कृत दृष्टिकोण व सद्भावनाओं से बढ़कर और कोई आनन्ददायक वस्तु इस संसार में नहीं है इसलिए वे इसके उपार्जन अभिवर्धन पर ध्यान देते हैं? भले ही पैसे की दृष्टि से उन्हें गरीबों की श्रेणी में ही क्यों न रहना पड़े।
परिवार निर्माण का प्रयोजन इतना भर ही नहीं है जितना कि सृजन-विज्ञान की प्रचलित पुस्तकों में बताया, पढ़ाया जाता है। उसे गृह सज्जा भर कहा जा सकता है। परिवार निर्माण की दृष्टि से भी यह आरम्भिक और उचित कदम है। आवश्यकता उसकी भी है पर उतना कर लेने पर भी कुछ प्रयोजन सिद्ध नहीं हो सकता वस्तुतः कूड़ा करकट तो दिमागी गन्दगी का नाम है, फूहड़ प्रकृति ही घर में सर्वत्र अव्यवस्था फैलाये रहती है। कामों को आधा अधूरा छोड़ने की आदत का नाम ही गन्दगी है। जिसकी प्रकृति में पूरा काम निपटाकर ही आगे बढ़ने की आदत जुड़ गई है उसे कुछ सिखाना नहीं पड़ता। ऐसी प्रकृति घर की हर वस्तु को सुन्दर-सुव्यवस्थित बनाये रहती है। घर का सामान, बर्तन, फर्नीचर, दीवारें, छतें, कमरे, कोठरी, नाली, पखाने, कपड़े, पुस्तकें खाद्य पदार्थ आदि किस तरह संभाले-सजाये जांय इसकी शिक्षा का नाम ही इन दिनों स्कूलों में गृह विज्ञान के नाम से पढ़ाया जाता है। वह व्यावहारिक ज्ञान है। इतना सब कुछ जान लेने पर भी यदि आलसी और फूहड़ प्रकृति स्वभाव का अंग बनी रही तो फिर सारा पढ़ा-पढ़ाया बेकार है। गृह सज्जा जैसा छोटा विषय भी मूलतः घर के सदस्यों की प्रकृति से जुड़ा है। उनका स्तर यदि सुधरा हुआ हो तो कोई बिना पढ़ी महिला लैक्चर देना भले ही न जानती हो, व्यवहार रूप से इतना कुछ करके दिखा सकती है कि गृह विज्ञान पढ़ाने वाली प्रोफेसर भी सिर झुकाके रह जाये। हमें इसी सुरुचि के विकास को घर की सुव्यवस्था का मूल-भूत कारण मानकर चलना चाहिए और उसी के विकास के लिए उपयुक्त वातावरण तैयार करना चाहिए।
परिवार निर्माण वस्तुतः एक दर्शन है—क्रियाकलाप तक उसे सीमित नहीं रखा जा सकता जिस प्रकार की व्यवस्था अभीष्ट हो उसके लिए परिवार के लोगों की मनःस्थिति का निर्माण किया जाना चाहिए। यह प्रयोजन तभी सफल हो सकता है जब अपना मनोयोग, समय और श्रम उसके लिए नियमित रूप से लगाया जाय। यह अभिरुचि, तत्परता एवं संलग्नता तब उत्पन्न हो सकती हैं, जब परिवार निर्माण की आवश्यकता को गम्भीरतापूर्वक समझा जाय और यह सोचा जाय कि इस उत्तरदायित्व का निर्वाह करना कितना अधिक महत्वपूर्ण है यह काम नौकरों से, बाहर के आदमियों से कराने का नहीं है। अन्याय लोग बता-सिखा सकते हैं परिवार के लोगों में घुल-मिल नहीं सकते, घनिष्ठ आत्मीयता का अपनापन ही आन्तरिक आदान-प्रदान का माध्यम होता है। मनःस्थिति पर प्रभाव डालने की क्षमता केवल उन्हीं में होती है, जो अन्तःक्षेत्र को स्पर्श करें। विशेषतया स्वभाव एवं दृष्टिकोण में परिष्कृत परिवर्तन करने के लिए तो ऐसे ही शिक्षक की आवश्यकता पड़ती है। ऐसा शिक्षक बाहर से ढूंढ़ना बेकार है, यह कार्य हमें स्वयं ही करना पड़ेगा। भोजन, स्नान, निद्रा, विनोद आदि की आवश्यकताएं पूरी करने के लिए श्रम हमें स्वयं ही करना होता है, यह प्रयोजन दूसरों के द्वारा पूरे नहीं कराये जा सकते।
प्रश्न इतना भर नहीं है कि परिवार का वातावरण अच्छा बनाया जाय, और परिजनों को सुसंस्कृत स्तर तक पहुंचाया जाय। यह केवल एक पक्ष है। परिवार निर्माण का दूसरा पक्ष और भी अधिक महत्वपूर्ण है। वह है—अपनी निज की आदतों आस्थाओं और गतिविधियों का निर्माण नियन्त्रण करना। यह कार्य परिवार की प्रयोगशाला में ही सम्भव हो सकता है। जलाशय में घुसे बिना तैरना कहां आता है। व्यायामशाला में प्रवेश किये बिना पहलवान कौन बनता है? पाठशाला में भर्ती हुए बिना सुशिक्षित कौन बनता है? व्यक्तियों के सम्पर्क में आकर ही अपने गुण, कर्म, स्वभाव की उत्कृष्टता का अभ्यास किया जाता है। एकाकी चिन्तन, मनन, अध्ययन, प्रवचन करते रहने से केवल बौद्धिक समाधान मिलता है। सत्प्रवृत्तियां परिपक्व तो अभ्यास से ही होती हैं। अभ्यास के लिए उपकरण चाहिए। इस प्रयोजन के लिए परिवार से बढ़कर और कोई उपयुक्त माध्यम हो ही नहीं सकता। परिवार निर्माण के लिए प्रयास करना वस्तुतः अपनी श्रेष्ठ मान्यताओं को मूर्तरूप देने के लिए प्रयोगशाला में प्रवेश करना है। परिजनों के माध्यम से अपनी शालीनता एवं क्रिया-कुशलता को विकासोन्मुख बनाना है। इस प्रकार परिवार निर्माण की दिशा में किये गये प्रयास—केवल कुटुम्बियों की सार्थक सेवा ही सम्पन्न नहीं करते, वरन् अपने व्यक्तित्व को भी निखारते हैं अपनी आदतों में भी उत्कृष्टता का समुचित समावेश करते हैं यह दुहरे लाभ की प्रक्रिया सर्वथा अपनाये जाने ही योग्य है।
आजीविका उपार्जन के अतिरिक्त कुछ समय हमें परिवार-निर्माण के लिए भी नियमित रूप से देना चाहिए। यह एक उच्चकोटि का मनोरंजन है। ताश, शतरंज, गपशप, सिनेमा, मटरगश्ती, यारबाजी, आलस्य, अनुत्साहपूर्वक जंग बनकर सामने प्रस्तुत कार्यों को सही ढंग में करने पर मिलने वाली महत्वपूर्ण सफलता का अंग बनते हैं। टूटी चीजों की मरम्मत करना यों एक गृहशिल्प भी है, उससे आर्थिक बचत भी है, पर आदत के रूप में बढ़ा लाभ यह है कि बर्बादी तनिक भी न होने दी जाय। वस्तुओं से अधिकाधिक काम लिया जाय। कहावत है ‘‘जो टूटे को बनाना और रूठे को मनाना जानता है, वह बुद्धिमान् है।’’ निर्माण, सृजन और सुधार की मनोवृत्ति टूटी वस्तुओं की मरम्मत करने और भदरंग चीजों को चमकाने के प्रयास के साथ-साथ विकसित होती है। घर-आंगन में, गमलों में टोकरी और पेटियों में फल-फूल एवं शाक भाजी लगाये जा सकते हैं। इसमें शोभा भी है और आर्थिक लाभ भी। इससे भी बड़ा लाभ उत्पादन, पोषण और संरक्षण की मनोवृत्ति विकसित होने का है, सद्गुणों को ऐसे छुट-पुट प्रयास के सहारे ही विकसित किया जा सकता है।
परिवार में सद्ज्ञान की अभिवृद्धि की आवश्यकता पूरी की जानी चाहिए। परिजनों को कूप-मण्डूक नहीं रहने देना चाहिए। जीवन की—समाज की समस्याओं से अपरिचित रहना ऐसी भूल है, जिसके कारण कभी-कभी ऐसी ठोकरें खानी पड़ती हैं, जो आदमी को चित्तपट्ट करके रखदें। अवकाश के समय में समाचारों एवं कथा, संस्मरणों के माध्यम से उपयोगी जानकारी बढ़ाने का कार्य हर सद्गृहस्थ को हाथ में लेना चाहिए। रूखे नीरस और निर्देशात्मक उपदेशों को प्रायः व्यंग, उपहास एवं अवज्ञा में धकेल दिया जाता है। कथा कहानी के माध्यम से घुमा-फिराकर शिक्षा दी जाय तो उसमें मनोरंजन आकर्षण भी रहता है। और परोक्ष रूप से दी गई शिक्षा का चित्त पर प्रभाव भी पड़ता है अखबारों में ऐसे समाचार चुने जा सकते हैं, जिसमें कुछ शिक्षा सामग्री हो। उनकी समीक्षा, विवेचना करते रहें तो ऐसे ज्ञान की वृद्धि हो सकती है, जो जीवन विकास में—लोक-व्यवहार में उचित मार्गदर्शन कर सके। धर्मतन्त्र और हितोपदेश नामक संस्कृत के कथा-ग्रन्थों ने उद्दंड राजकुमारों को सुयोग्य बना दिया था। हम भी उसी रीति-नीति को अपना कर परिवार के लोगों के लिए उपयोगी दिशा-निर्देश करते रह सकते हैं। जो पढ़े-लिखे हैं, उन्हें प्रेरक पुस्तकें पढ़ते रहने के लिए भी कहा, समझाया और प्रोत्साहित किया जा सकता है। स्वास्थ्य के लिए सामग्री और समय की व्यवस्था बनाकर हम घर के पढ़े-लिखे सदस्यों के लिए बौद्धिक एवं भावनात्मक उत्कर्ष का द्वार खोल सकते हैं; पढ़े सदस्य प्रतिदिन अवकाश वाले निर्धारित समय में निर्दिष्ट पुस्तक प्रसंग पढ़कर सुनाया करें तो आगे चलकर वही आदत परिवार प्रशिक्षण में अभिरुचि बनकर विकसित हो सकती है। सुनाते रहने वालों को सुयोग्य वक्ता बनने का—झेंप-झिझक से पिण्ड छुड़ाने का- सुअवसर प्रदान कर सकती है।
घर में आस्तिकता का वातावरण रहना चाहिए। हर सदस्य को भगवान का स्मरण और नमन करने की आदत होनी चाहिए। चाहे उसके लिए दो मिनट का ही समय लगे पर लगन अवश्य चाहिए। आस्तिकता के साथ अनेक श्रेष्ठ मान्यताएं जुड़ी रहती हैं, सुसंस्कृत व्यक्तित्व विकसित करने की दृष्टि से दैनिक जीवन में आस्तिकता को परिपुष्ट बनाने वाली उपासना के लिए कुछ न कुछ स्थान होना ही चाहिए। किसी उपयुक्त स्थान पर गायत्री माता का चित्र टांगा जाय और यह नियम बनाया जाय कि दैनिक कार्य आरम्भ करने से पूर्व उस प्रतिमा का अभिनन्दन करके—कम से कम पांच मन्त्र मन ही मन जप करके तब आगे बढ़ा जाय। इसमें स्नान आदि का बन्धन नहीं है। बच्चे स्कूल जाते समय, यह नमन अभिनन्दन चित्र के सामने खड़े होकर कर सकते हैं। इसमें दो मिनट का समय लगता है। नियमित परम्परा को अनिवार्य बनाये रखने की दृष्टि से इतना थोड़ा समय भी कम महत्वपूर्ण नहीं है। उससे आस्तिकता के संस्कार जमते और बढ़ते हैं। इसका परिणाम दृष्टिकोण में उच्चस्तरीय आदर्शों को समाविष्ट रहने का लाभ मिलता है। सायंकाल सामूहिक रूप से आरती करने की—संगीत सहगान की परम्परा डाली जाय तो एक उत्साह एवं सद्भाव सम्वर्धक वातावरण बनता है।
घर के सदस्य अपने-अपने कामों में ही व्यस्त न रहें, वरन् एक दूसरे को सुनने समझने तथा सहयोग लेने-देने की स्थिति में भी रहें, ऐसी परम्पराएं काम करने की मन्दगति आदि व्यसनों और प्रमादों में हमारा बहुत-सा समय नष्ट होता है। हिसाब लगाया जाय तो प्रतीत होगा कि समय की यह बर्बादी बहुत बड़ी है। इतनी अधिक है कि उसे बचाकर ही परिवार निर्माण के अनेक महत्वपूर्ण कार्य करने का अवसर प्राप्त किया जा सकता है और फुरसत न मिलने का बहाना सर्वथा निरर्थक सिद्ध हो सकता है। मनोरंजन में सबसे बढ़िया, सबसे सार्थक, सबसे हल्का और सबसे सरल परिवार निर्माण ही है।
परिवार निर्माण के दो पक्ष हैं—एक व्यवहारिक क्रिया परक और दूसरा दार्शनिक दृष्टिकोण परक। इन दोनों ही तथ्यों का अपनी क्रिया प्रक्रिया में समुचित समावेश करके चलना होगा। व्यवहारिक कार्यक्रम में घर की सुव्यवस्था, सुन्दरता एवं सुसज्जा पर ध्यान दिया जाना चाहिए। उनके लिए अकेले ही नहीं लगना चाहिए, वरन् क्रमशः सभी लोगों को साथ लगाना चाहिए। स्वयं साथ लगने से दूसरों में उत्साह पैदा होता है, अन्यथा सृजनात्मक कार्यों में रूखापन समझा जाता है और उसे भार—बेकार समझकर कन्नी काटने की मनोवृत्ति रहती है। आदेश-निर्देश देते रहने से बात बनती नहीं। प्रयोजन तब पूरा होता है, जब स्वयं आगे चला जाय और कन्धे से कन्धा लगाकर काम करने के लिए दूसरों को आमन्त्रण दिया जाय। अपने मरे बिना स्वर्ग नहीं दीखता, वाली कहावत ऐसे हर काम पर लागू होती है। जितने कितने ही का सहयोग अभीष्ट होता है, इंजन आगे चलता है तो डिब्बे पीछे लुढ़कने लगते हैं। परिवार-निर्माण के लिए बनाये गये व्यवस्था-क्रम में हमें स्वयं ही इंजन की भूमिका सम्पादित करनी चाहिए।
आजीविका उपार्जन और सार्वजनिक सेवा के अतिरिक्त शेष समय घर पर रहते हुए व्यतीत करना चाहिए और उसे परिवार निर्माण में लगाना चाहिए। इस समय का क्रियात्मक उपयोग यह है कि सफाई सुव्यवस्था एवं सुसज्जा के कार्यों में हर दिन कुछ न कुछ कार्य निर्धारित रखा जाय। काम को आधा-अधूरा छोड़ने और चीजों को अस्त-व्यस्त पड़ी रहने देने की बुरी आदत घर में प्रायः सभी को किसी न किसी मात्रा में होती है। बच्चों में तो यह दोष आमतौर से पाया जाता है। टूट-फूट भी होती ही रहती है। टूटे बर्तन, फटे कपड़े, फैली-छितरी पुस्तकों की जिल्दें यह मांग करती हैं कि उन्हें सुधारा-संभाला जाय। मरम्मत में कुशल होना सद्गृहस्थ का आवश्यक क्रिया-कौशल है। जब जो वस्तु टूटती-फूटती दिखाई पड़े, उसे अविलम्ब सुधार-संभाल देना चाहिए। कपड़ा जहां से फटा है, वहां तुरन्त सीं दिया जाय तो वह हानि न होगी, जो कई दिन उपेक्षा करते रहने से उसकी जिन्दगी ही समाप्त हो जाने के रूप में सामने आती है।
स्वच्छता से प्रेम करना उसी का सार्थक है, जो गन्दगी हटाने को उत्साह का परिचय दे सके। घर के सभी लोगों में यह प्रवृत्ति पैदा करनी चाहिए। गन्दगी एवं कुरूपता विरोधी मोर्चे पर लड़ने के लिए घर के हर सदस्य में शौर्य, साहस उत्पन्न करना चाहिए। क्या शरीर, क्या वस्त्र, क्या सामान, क्या घर सब कुछ ऐसा सुन्दर सुव्यवस्थित रखा जाय, मानो कोई बड़ा अफसर आज इन सब चीजों का मुआयना करने के लिए आ रहा हो। सफाई और सुरुचि सम्वर्धन इसी अभियान का दूसरा पक्ष है। ‘मकान की दीवारें अपने हाथों आसानी से पोती जा सकती हैं। मेजपोश, पर्दे आदि रंगने में कहां अधिक देर लगती हैं’ घर के लोगों को साथ में लगाकर स्वच्छता और सुसज्जा में हर दिन एक घण्टा भी लगाया जाय तो उसकी हर वस्तु सुरुचिपूर्ण रह सकती है और वहां सुसंस्कृत वातावरण का आभास मिलता रह सकता है।
बात सफाई और शोभा सुन्दरता भर की नहीं हो रही है, वरन् यह कहा जा रहा है कि परिवार के हर सदस्य में सुव्यवस्था के लिए तत्परता बरतने की आदत होनी चाहिए। यह आदत वस्तुओं को सुन्दर ढंग से रखने तक सीमित नहीं रह सकती, वरन् चिन्तन एवं कर्तृत्व के अन्यान्य क्षेत्रों तक विकसित होकर मनुष्य को जागरूक और तत्पर बनाये रखने में असाधारण रूप से सहायता करती है। छोटे कामों से घृणा न करना सुव्यवस्था को उत्पादक मनोरंजन मानना, खाली समय का उपयोग करना, आलस्य-प्रमाद को हावी न होने देना, काम को अधूरा न छोड़ना, सुसज्जा की अभिरुचि बढ़ाना जैसे अनेक ऐसे गुण परिवार में बढ़ते हैं, जो देखने में छोटे लगते हैं, पर प्रकृति को पुनः प्रचलित करना चाहिए। अधिक पढ़े—कम पढ़ों को पढ़ायें। साथ खेलें साथ टहलें, जिसको जो आता हो—वह दूसरों को सिखायें। तेल मालिश आदि में एक दूसरे की सहायता करें। भोजन साथ-साथ बैठकर करें। कभी-कभी रसोई बनाने में भी सब लोग साथ-साथ जुट जायें। कपड़े धोने में एक साबुन लगाये तो दूसरा धोये। इस प्रकार छोटे बड़े कामों में सर्वथा एकाकीपन रखने की अपेक्षा मिल-जुलकर करने की सहयोगी सहकारी प्रवृत्ति पनपेगी और उसका अच्छा परिणाम सामने आयेगा। बच्चों को ऐसी आदत डालनी चाहिए कि कोई मिठाई आदि आवे तो मिल-बांटकर खायें, एकाकी अथवा अधिक खाने का आग्रह न करें। ऐसी आदत डालने के लिए उन्हीं के हाथ से बांटने का कार्य कराना चाहिए। भोजन परोसने में रुचि लेने से भी उदारता के बीज जमते हैं। खिलौनों से दूसरों को भी खिलाने की आदत डाली जाय। अपने हथियाये रहना और दूसरे का छिनने का प्रयत्न करना—जैसी संकीर्णता पनपने नहीं देना चाहिए। जेवर भी एक से दूसरी स्त्रियों में उलटते-पलटते रहें तो इससे विषाक्त आपाधापी की जड़ कटती है। हारी-बीमारी में—हर दुःख-सुख में एक दूसरे का पूरा ध्यान रखें। किसी के खिन्न, उदास रुष्ट होने पर उपेक्षा न बरती जाय, वरन् कारण जानने और समाधान ढूंढ़ने का प्रयत्न किया जाय। हर सदस्य एक दूसरे का शिष्ट सम्बोधन के साथ पुकारें ‘तू’ को असभ्य बोली माना जाय। बड़े भी छोटों को ‘तू’ न कहें। ‘तुम’ एवं ‘आप’ का सम्बोधन और नाम के आगे ‘जी’ लगाने का प्रचलन किसी परिवार का सभ्यतानुयायी सिद्ध करता है। गाली-गलौज, कटु वचन, व्यंग, उपहास; सीखना-चिल्लाना, रूठना; क्रोधावेश में भरना, मार-पीट करना, अपना सिर धुनना—असभ्य और अवांछनीय व्यवहार घोषित किया जाय और वैसा आचरण करने वाले की भर्त्सना की जाय। वैसा बार-बार न होने पाये; इस पर कड़ा प्रतिबन्ध लगाया जाय और ऐसी उद्दण्डता की पूरे परिवार द्वारा चेष्टा न की जाय। मतभेद और विरोध संघर्ष के अवसर आने पर भी शिष्टाचार का उल्लंघन न होने दिया जाय। बुराई रोकने के लिए अशिष्टता बरती जाय तो फिर सुधार कम और बिगाड़ ही अधिक होगा।
अपव्यय किसी को न करने दिया जाय। उचित समस्याओं की पूर्ति की जानी चाहिए, पर पैसे को उलीचने और फूंकने की आदत नहीं पड़ने देनी चाहिए। लाड़-चाव में बच्चों को अपव्ययी बना देना—उन्हें भावी जीवन में दुःख-दारिद्रय भुगतने का शाप देना है।
परिवार को एक सहयोगी-समिति के रूप में विकसित करना चाहिए। जिसका हर सदस्य अपने कर्तव्य और अधिकार की मर्यादा को समझे। न तो कोई पिसता रहे और न किसी को मटरगस्ती करने दी जाय। बड़े-बूढ़े भी खाली बैठना अपना अधिकार एवं सम्मान न समझें, वरन् सामर्थ्य भर श्रम करते हुए परिवार के विकास में समुचित योगदान करें। विचार स्वतन्त्रता का सम्मान किया जाय। न किसी पर अवांछनीय प्रतिबन्ध लगे और न कोई उद्धत उच्छृंखलता बरते, तभी परिवार में सुसन्तुलन बना रह सकता है। हराम की कमाई खाने का लालच किसी में पैदा न होने दिया जाय। परिवार के हर सदस्य को स्वावलंबी बनाया जाय। पूर्वजों की संचित सम्पत्ति पर गुजारा करना अशक्तता एवं लोलुपता को लज्जास्पद कृत्य माना जाय। हर व्यक्ति स्वावलंबन पूर्वक कमाये पूर्वजों की संचित पूंजी सामाजिक सत्कार्यों के लिए दान कर दें। यही श्राद्ध की परम्परा है। उत्तराधिकार में प्रचुर सम्पदा छोड़ मरना—अपने बच्चों का पतन हनन करना है। उन्हें सुयोग्य स्वावलंबी बनाया जाय और अपने परिश्रम की कमाई पर गुजारा करने में स्वाभिमान अनुभव करने दिया जाय। औलाद सात पीढ़ी तक बैठकर खाती रहे, ऐसा संचय करना—वस्तुतः समाज का हक मारना है। अतिरिक्त सम्पदा पर वस्तुतः समाज का ही अधिकार होना चाहिए; उसे लोक मंगल में ही खर्च होना चाहिए। समर्थ बालकों को हराम की कमाई न तो खानी चाहिए और न उन्हें दी जानी चाहिए। इस तथ्य को जिस परिवार में समझ लिया जायेगा, वह सम्पन्न भले ही न हो सुसंस्कृत अवश्य माना जायगा।
हमें समझना चाहिए कि परिवार एक पूरा समाज, एक पूरा राष्ट्र है भले ही उसका आकार छोटा हो, पर समस्याएं वे सभी मौजूद हैं—जो किसी राष्ट्र या समाज के सामने प्रस्तुत करती हैं। प्रधानमन्त्री अथवा राष्ट्रपति को जो बात अपने देश को समुन्नत बनाने के लिए सोचनी करनी चाहिए, वही सब कुछ किसी सद्गृहस्थ को परिवार निर्माण के लिए करना चाहिए। एक कुशल माली जिस तरह अपने उद्यान को सुरम्य, सुविकसित बनाने के लिए अथक परिश्रम करता है—हर पौधे पर पूरा ध्यान रखता है, उसे सींचता छांटता है, उसी प्रकार परिवार के हर सदस्य को सुसंस्कृत बनाने के लिए उसके साथ नरम कठोर व्यवहार करने चाहिये। उपार्जन और यारबाजी में ही आमतौर से लोग अपना अधिकांश समय गुजारते हैं। फलतः परिवार की उपेक्षा होती रहती है और उसमें ऐसे बीज पनपते रहते हैं, जिनके कारण चलकर कुटुम्ब दुष्वृत्तियों का भूत-पिशाच का शिकार होकर नष्ट-भ्रष्ट हो जाय।
परिवार निर्माण सम्बन्धी, परिवारी जनों को सुसंस्कारी बनाने के लिए ये कुछ मोटी-मोटी बातें हैं। इस दिशा में जब प्रयास आरम्भ कर दिये जाते हैं तो कई बारीकियां सामने आती हैं और उन्हें प्रस्तुत परिस्थितियों के अनुसार देखा समझा या हल किया जा सकता है। इन प्रयासों को परिवार निर्माण के कार्यक्रमों, अपने समग्र व्यक्तित्व का विकास करने के लिए, गुण, कर्म, स्वभाव को परिष्कृत करने के लिए उपयोगी प्रयोग प्रकरण अपनाना चाहिए। इन प्रयासों को सम्पन्न करते हुए आत्म विकास और समाज सेवा के क्षेत्र में बहुत कुछ किया जा सकता है।
----***----

संगठित सुव्यवस्थित प्रयास
*******

परिवार निर्माण अपने युग की महान् आवश्यकता है, जिसकी उपेक्षा पूरे मनुष्य समाज के भाग्य भविष्य को पतन के गर्त में धकेल देगी। क्योंकि समाज में किन प्रवृत्तियों का बाहुल्य है, यह परिवारों पर ही निर्भर है। परिवार में जिस तरह का वातावरण होगा, उसी तरह के संस्कार लेकर नये व्यक्तित्व बनेंगे और उन्हीं के आधार पर वे समाज का वातावरण बनायेंगे। अतएव समाज में जिन प्रवृत्तियों को प्रचलित करना हो, उनके लिए आवश्यक है परिवार में उस तरह का वातावरण बनाया जाय। परिवार में सुसंस्कारिता का वातावरण बनाना तो अधिकांशतः उससे सम्बन्धित लोगों का ही कर्तव्य है। परन्तु इस विचार को जन-जन तक पहुंचाने के लिए संगठित प्रयास भी आवश्यक है।
इसी के लिए महिला जागरण अभियान शाखाओं द्वारा परिवार निर्माण के संगठित प्रयासों के उद्देश्य से विभिन्न कार्यक्रम आरम्भ किए गए हैं। इन शाखाओं का प्रमुख कार्यक्रम है प्रस्तुत प्रयोजन के लिए निर्धारित कार्यक्रमों को गतिशील बनाना और उनका नेतृत्व कर सकने योग्य समर्थ महिलाओं की संख्या बढ़ाना। समूचे मानव समुदाय की आधी जनसंख्या महिलाओं की है और परिवार संख्या से तो शत-प्रतिशत मनुष्यों का सम्बन्ध है। इस प्रकार कहा जा सकता है कि प्रस्तुत अभियान से पूरी मनुष्य जाति के वर्तमान और भविष्य का सम्बन्ध है। पूरी जाति के वर्तमान और भविष्य का जिससे सीधा सम्बन्ध हो वह अभियान संसार का भाग्य विधाता ही समझा जा सकता है। इतने बड़े काम को हाथ में लेने वाले, इतना बड़ा उत्तरदायित्व को संभालने वाले अभियान को हर दृष्टि से ‘महान्’ ही कहा जा सकता है। युग परिवर्तन की सम्भावना सच्चे अर्थों में इसी पर निर्भर है। जो इसे अग्रगामी बनाने के लिए कार्यक्षेत्र में उतरते हैं उनकी दूरदर्शिता और उदारता को जितना सराहा जाय उतना ही कम है।
लोक शिक्षण को गतिशील बनाना। इस अभियान में लोगों की आस्थायें बदलती हैं और दृष्टिकोण ऊंचा करना है तथा ढर्रे में परिवर्तन लाना है। यह कार्य कठिन है। वस्तुओं की हेरा फेरी आसानी से हो जाती है, साधन जुटाने एवं व्यवस्था बनाने का कार्य भी प्रतिभाशील लोगों के लिए उतना कठिन नहीं है। कठिन तो मनुष्यों का प्रभाव, चिन्तन एवं अभ्यास बदलना है। यह कार्य मात्र भावभरी श्रद्धा के सहारे, धर्म तन्त्र के माध्यम से ही हो सकता है।
बच्चों जैसा उथला शिक्षण कुछ अधिक काम नहीं कर सकता है, महिला कल्याण, समाज कल्याण के नाम पर चल रही प्रवृत्तियां कितनी धन शक्ति और कितनी जन शक्ति खर्च कराने के उपरान्त, कितनी फलप्रद होती हैं, इसे हम सब प्रत्यक्ष देखते हैं। अभिष्ट प्रयोजन के लिए यदि वस्तुतः कुछ ठोस प्रयत्न करना और ठोस परिणाम पाना है तो इसके लिए धर्मतन्त्र का उपयोग किये बिना दूसरा रास्ता नहीं। यों आज उस क्षेत्र में पाखण्ड और अन्धविश्वास का बोलबाला है और निहित स्वार्थों की तूती बोलती है। इतने पर भी उसकी मूलभूत क्षमता सनातन और परिस्थिति में अपना अस्तित्व बनाये रहेगी। धर्म का सही उपयोग होने लगे तो उसके प्रति लोक श्रद्धा को वापिस लौटाते देर न लगेगी। साथ ही उसकी उपयोगिता प्रत्यक्ष परिलक्षित होने लगेगी। यह किया भी जाना चाहिए। यही किया भी जायगा।
परिवार निर्माण अभियान को अग्रगामी बनाने के लिए इसी तन्त्र का सहारा लेना पड़ेगा। परन्तु इस आन्दोलन के लिए बड़े सभा-सम्मेलनों की या बहुत बड़े प्रचार तन्त्र की आवश्यकता नहीं है। कुटीर उद्योग के स्वर पर ही इसे घर-घर पहुंचाने और आंगन-आंगन में उगाने की आवश्यकता है। इसके लिए प्रधान उपचार प्रचार है परिवार गोष्ठियों की व्यवस्था हर्षोत्सव के रूप में नियोजित भावभरे आयोजन इस प्रयोजन के लिए सबसे अधिक उपयुक्त हो सकते हैं। घर परिवार की, पड़ौस रिश्ते की, मित्र मण्डली इकट्ठी होकर किसी परम्परा को अपनाने एवं गतिशील करने में अधिक सफल हो सकती है। अपने समझे जाने वाले लोग कभी भी भावभरी मनःस्थिति में होंगे और किसी उपयोगी निष्कर्ष पर पहुंचेंगे तो उनके फलित होने की सम्भावना स्वभावतः अधिक रहेगी। परिवार गोष्ठियों को प्रस्तुत उद्देश्य की पूर्ति के लिए अत्यधिक उपयोगी माना जा सकता है।
भारतीय मनीषियों ने इन परिवार गोष्ठियों को धार्मिक वातावरण में सम्पन्न करने के लिए ही संस्कारों और पर्वों के रूप में गृह उत्सवों की प्रथा परम्परा प्रचलित थी। इस परम्परा प्रक्रिया को पुनर्जीवित किया जाना चाहिए।
परिवार में धार्मिक वातावरण बनाने के लिए उपासना प्रक्रिया एवं कथा शैली का विकास करना होगा। साथ ही ज्ञान गोष्ठियों की प्रक्रिया भी तेजी से चलानी होगी। यह कार्य परिवारों में संस्कारों के निमित्त होने वाले छोटे-छोटे आयोजनों से जितनी अच्छी तरह सम्पन्न हो सकता है उतना और किसी प्रकार नहीं। (1) पुंसवन (2) नाम करण (3) अन्न प्राशन (4) मुण्डन (5) विद्यारम्भ, यह पांच संस्कार ऐसे हैं जो किये जाते तो छोटे बालकों पर हैं, पर वस्तुतः उन उत्सवों के साथ जुड़े हुए क्रिया-कृत्यों एवं विधि-विधानों में उस परिवार के लोगों का ही प्रशिक्षण है कि उन्हें बाल विकास के निमित्त स्वयं क्या बनना और क्या करना चाहिए उन धर्म-कृत्यों के संचालक, आयोजनों में उपस्थित लोगों से कर्म काण्ड की व्याख्या करते हुए वह सब कुछ कह सकते हैं जो उस परिवार को परिष्कृत करने के लिए कहा जाना आवश्यक है।
प्राचीन काल में इस प्रयोजन के लिए संस्कारों और पर्वों के रूप में गृह उत्सवों की प्रथा प्रचलित थी और उस माध्यम से सभी को उपयोगी प्रेरणाएं मिलती थी। सम्मिलित होने वाले उन धर्म कृत्यों को अभिष्ट प्रगति के लिए गुरुजनों द्वारा अपनी परिस्थितियों के अनुरूप मार्ग-दर्शन प्राप्त करते थे। यों लकीर पीटने की तरह उन प्रथाओं की चिन्ह पूजा तो अभी भी होती है, पर उनमें अनुप्राणित करने की जो प्रखरता थी, वह समाप्त हो गई। उसे पुनर्जीवित करने का ठीक यही समय है। देवालय तो पहले से ही बना है उसका जीर्णोद्धार हम सब मिल-जुलकर करलें तो भी यह काम गर्व गौरव की बात नहीं है।
भारतीय धर्मानुयायी को सोलह बार या दस बार सुसंस्कारित किया जाता है और इसके बदले जन्म से लेकर मरण पर्यन्त बार-बार ऐसे प्रयोजन किये जाते हैं जिनमें देवाह्वन, धर्मानुष्ठान एवं उपयोगी मार्ग दर्शन का समुचित समावेश है। (1) गर्भावस्था में पुंसवन (2) जन्म के उपरान्त नामकरण (3) छह महीने का होने पर अन्नप्राशन (4) एक वर्ष की आयु में मुण्डन (5) तीन वर्ष का होने पर विद्यारम्भ (6) बारह वर्ष का यज्ञोपवीत (7) बीस-पच्चीस के बीच विवाह (8) चालीस के उपरान्त वानप्रस्थ (9) पैंसठ के बाद संन्यास। जीवित स्थिति में यह नौ संस्कार ही प्रधान हैं। दसवां अन्त्येष्टि जीवन समाप्त होने के उपरान्त किया जाता है। यों संस्कारों की संख्या सोलह बताई गई है और उन सबके विधि-विधान भी हैं, पर वर्तमान व्यस्तता और महंगाई की परिस्थिति में यह नौ बन पड़े तो भी कम सन्तोष की बात नहीं है।
उपरोक्त नौ में पांच ऐसे हैं जो छोटी धर्म गोष्ठियां के रूप में कुशल महिलाओं के नेतृत्व में परस्पर मिलजुल कर ही सम्पन्न हो सकते हैं। (1) पुंसवन (2) नामकरण (3) अन्नप्राशन (4) मुण्डन (5) विद्यारम्भ के धर्मानुष्ठानों में बच्चों के प्रति शुभ कामना प्रकट करने तथा उनके अस्तित्व अवतरण पर आनन्द मनाने का अवसर मिलता है। इसके साथ-साथ यह पूरी-पूरी गुंजाइश है कि उन अवसरों से तालमेल बिठाते हुए परिवार की स्थिति के अनुरूप समस्याओं के समाधान एवं प्रगति प्रोत्साहन के लिए उपयोगी मार्गदर्शन किया जा सके। जिनके नेतृत्व में यह आयोजन होंगे वे अपनी कुशलता एवं दूरदर्शिता के आधार पर इन आयोजनों के माध्यम से उपयोगी सुधार परिवर्तन की दृष्टि से बहुत कुछ कर सकती हैं। रचनात्मक सुधार पैदा कर सकती हैं। प्रेरणाप्रद वातावरण बना सकती हैं। इनमें से हर अवसर को उसमें क्रियान्वित किये जाने वाले कर्मकाण्डों की, श्लोक मन्त्रों की, प्रचलन कारणों की ऐसी व्यवस्था कर सकती हैं जिसमें उस परिवार की विशेष परिस्थितियों के अनुरूप आलोक एवं परामर्श समन्वित हो।
एक-दूसरे के हर्ष शोक में सम्मिलित होने का प्रचलन मानवी सामाजिकता का उपयोगी चिन्ह है। जिन परिवारों में महिला शाखाओं की सदस्या हैं उनमें इस प्रकार के संस्कार के आयोजन समय-समय पर सरलतापूर्वक सम्पन्न होते रह सकते हैं। निर्धारित तिथि पर मुहल्ले-पड़ौस में आमंत्रण दिया जाय। (1) 24 बार सामुहिक गायत्री पाठ (2) गायत्री हवन (3) पूर्णाहुति से पूर्व संस्कार का विशेष कृत्य (4) भजन कीर्तन (5) प्रवचन। इन पांच प्रकरणों में सभी संस्कार प्रायः एक जैसी क्रिया पद्धति से सम्पन्न होते रहते हैं। थोड़े से विशेष कृत्य ही हर संस्कार में भिन्न होते हैं। पूर्णाहुति से पूर्व उन्हें करा देने की छोटी-छोटी विधियां भी वे महिलाएं आसानी से करा सकता है जो हवन कराने में प्रवीण हैं।
संस्कार परम्परा को घर-घर में प्रचलित पुनर्जीवित करना है। इसलिए उनका स्वरूप इतना सादा और सस्ता होना चाहिए कि निर्धन स्तर के लोगों को भी मन मसोस कर न बैठना पड़े। गरीबी और अमीरी का प्रदर्शन करने वाली कोई भिन्नता इन आयोजनों में न रहने पाये इसलिए उन्हें न तो आडम्बरपूर्ण होना चाहिए और न खर्चीला। शाखा की ओर से ही सारी व्यवस्था की जाय। हवन सामग्री, समिधा अन्यान्य उपचार उपकरण शाखा की ओर से भेजे जांय। स्वागत के लिए भुनी सौंफ का प्रबन्ध भी शाखा ही करे। एक छटांक शुद्ध घी का प्रबन्ध भार ही उन पर डाला जाय। जिनके यहां यह आयोजन हों। आतिथ्य में पानी के अतिरिक्त और किसी के यहां कुछ भी स्वीकार न किया जायगा। इस प्रकार यह आयोजन कराने वाले पर घी के अतिरिक्त कुछ भार न पड़ेगा। अन्य खर्च एवं प्रबन्ध शाखा की ओर से किया जायगा। उसके बदले में शाखा को कोई दान प्राप्त हो तो उसमें न कोई आपत्ति की जायगी और न मांग रखी जायेगी। इस प्रकार यह आयोजन सदस्यों के घरों पर वर्ष में एकाध बार तो हो ही जाया करेंगे। बड़े परिवारों में तो कई-कई बार भी उनकी बारी आ सकती है। ऐसे अवसर पर कई बच्चों के संस्कार इकट्ठे एक ही तिथि में भी किये जा सकते हैं।
बच्चों को सभी प्यार करते हैं और उनके कल्याणकारी कामना एवं हर्ष अभिव्यक्ति के लिए उत्सव मनाने की इच्छा सभी को होती हैं। जन्म दिन आदि पर प्रायः आवश्यकता हैं। चिर पुरातन को नित नवीन साथ जोड़ देने से श्रद्धा और विवेक का समन्वय बन पड़ता है और उसका प्रतिफल हर दृष्टि से उत्साहवर्धक होता है। इन धर्मोत्सवों को प्रशिक्षण परक और सरल सस्ता बनाया जा सके तो उससे अच्छा परिवार प्रशिक्षण दूसरा हो ही नहीं सकता। अभियान द्वारा निर्धारित पद्धति में यह दोनों ही तथ्य भली भांति जोड़ दिये गये हैं। आतिथ्य, झंझट भरी परिपाटी एवं दक्षिणा लूट-खसोट के दरवाजे पूरी तरह बन्द कर दिये गये हैं, ताकि निर्धन से निर्धन और व्यस्त से व्यस्त व्यक्ति भी इन योजनाओं के सहारे अपने परिवार में प्रभावी हर्षोत्सव का आनन्द ले सकें। इसी प्रकार शाखा सदस्यों में से ही ऐसी महिलायें प्रशिक्षित की जा रही हैं जो इन आयोजनों के कर्म काण्डों की व्याख्या करने के साथ-साथ उस परिवार की, उपस्थित समुदाय को अभीष्ट प्रेरणाओं से अनुप्राणित कर सकें।
इस प्रचलन को आरम्भ करने एवं गतिशील बनाने में बहुत कठिनाई नहीं है। क्योंकि परम्परा प्रभाव साथ जुड़ा होने से महिलाओं को उसके लिए सहज ही सहमत किया जा सकता है। बाल मंगल के नाम पर वे कुछ भी कर सकती हैं, फिर धर्मानुष्ठानों में तो उनका सहज उत्साह होना स्वाभाविक है। संगठन द्वारा घर-घर जाकर अथवा ज्ञान गोष्ठियां बुलाकर महत्व बनाने एवं उत्साह उत्पन्न करने का प्रयास किया जाय तो घर-घर से इसकी मांग उठेगी और संगठन को इसकी व्यवस्था बनाने के लिए सुविस्तृत एवं सुनियोजित प्रबन्ध करना पड़ेगा। बच्चों के आयोजन, महिलाएं ही मिलजुल कर लिया करें। किन्तु सदस्याओं अथवा सभ्यों के जन्म दिन ऐसे ही जिनमें नर-नारी सभी की उपस्थिति बड़ी संख्या में होनी चाहिए और उन्हें सफल बनाने के लिए अपेक्षाकृत अधिक दौड़-धूप की जानी चाहिए। जन्मदिन आयोजन में व्यक्ति निर्माण के समस्त तत्व विद्यमान हैं। आत्म-निर्माण के लिए जितनी प्रेरणाएं अभीष्ट हैं, व्यक्ति विशेष को संकेत किया जाना आवश्यक है, वह सब कुछ आयोजन के क्रिया कृत्यों की विवेचना करते हुए भी कहे जा सकते हैं। परिवार निर्माण और आत्म निर्माण की समन्वित शिक्षण प्रक्रिया जन्म दिन आयोजन के भाव भरे वातावरण में इस प्रकार चलाई जा सकती है कि उसका गहरा प्रभाव पड़े और तद्नुकूल आचरण का क्रम चल पड़े। इन आयोजनों के माध्यम से नये जन समुदाय से सम्पर्क साधना और उन्हें प्रभावित करके संगठन में सम्मिलित करने का उपक्रम तेजी और सफलतापूर्वक चल सकता है।
शाखा संगठनों को इनके लिए घर-घर उत्साह उत्पन्न करने के अतिरिक्त यह प्रबन्ध भी करना होगा कि प्रभावी सदस्य वहां पहुंच कर सारी व्यवस्था स्वयं संभाल सकें पूर्व परिचित प्रक्रिया न हो तो हर किसी को अड़चन का सामना करना पड़े, हर वस्तु बिना भाग-दौड़ के मिल जाये। व्यवस्था संचालन में अड़चन न पड़े, वह उत्तरदायित्व शाखा को ही संभालना चाहिए। इसके लिए सुयोग्य, अनुभवी और प्रभावशाली कार्यकर्त्ताओं की संख्या बढ़ानी चाहिए तथा इन आयोजनों में जिन वस्तुओं की आवश्यकता पड़ती है, उन सबका प्रबन्ध शाखा के पास रहना चाहिए। ताकि किसी को भाग-दौड़ न करनी पड़े और सभी आवश्यक वस्तुएं एक ही जगह तत्काल उपलब्ध हो सकें। गीत-वाद्य की व्यवस्था इन अवसरों पर हो सके तो आनन्द एवं आकर्षण में और भी अधिक वृद्धि हो जाती है। महिलाएं आपस में मिल-जुलकर भजन मण्डली बना सकें तो बहुत ही उत्तम है। अन्यथा आवश्यकतानुसार पुरुष गायक-वादकों का भी प्रबन्ध किया जा सकता है। एक सीमा तक तो यह कार्य टेप रिकार्डर और लाउडस्पीकर के सम्मिलित सुयोग से भी हो सकता है। शाखा संगठन को इन पारस्परिक आयोजनों का, ज्ञान गोष्ठियों का विस्तार एवं प्रबन्ध करने में प्रमुखतया संलग्न होना चाहिए। इस माध्यम से वे उपयोगी वातावरण बना सकेंगी और मिशन के लक्ष्य को व्यापक बनाने की दृष्टि से बहुत कुछ कर सकेंगी शाखा के कार्यकर्ताओं की टोलियां जन सम्पर्क साधने और उत्साह उत्पन्न करने तथा प्रबन्ध बनाने के दोनों प्रयोजनों को पूरा करती हैं।
संस्कारों के समान ही पर्व त्यौहारों को प्रेरणाप्रद ढंग से मनाया जाना चाहिए। अपने भारतीय समाज में अनेकानेक पर्व त्यौहार हैं। कहते हैं कि उनसे वर्ष का कोई दिन खाली नहीं रखा गया। इन सबका मनाया जाना तो कठिन है पर  इनमें से कुछ बहु प्रचलितों को तो प्रेरणाप्रद वातावरण उत्पन्न करने की दृष्टि से, परिष्कृत ढंग से मनाया ही जा सकता है। (1) दिवाली (2) गीता जयन्ती (3) बसन्त पंचमी (4) होली (5) रामनवमी (6) गायत्री जयन्ती (7) गुरुपूर्णिमा (8) श्रावणी (9) कृष्ण जन्माष्टमी (10) विजय दशमी, यह पर्व आमतौर से सर्वत्र प्रचलित हैं। प्रान्त विशेष में शिवरात्रि, गणेश चतुर्थी, मकर संक्रांति, बैसाखी आदि को भी विशेष महत्व मिला हुआ है। स्थानीय मान्यताओं के अनुरूप इनमें से जहां जो विशेष उत्साह से मनाये जाते हों उनमें काट-छांट करके ऐसा प्रबन्ध करना चाहिए कि औसतन हर महीने एक पर्व मनाया जाया करे। साप्ताहिक सत्संग में मात्र महिलाओं की उपस्थिति होती है। पर्व आयोजनों में स्त्री-पुरुष सभी मिलजुल कर उपस्थित हुआ करें। मनाने का ढंग प्रायः वही है जो साप्ताहिक सत्संगों में रखा गया है। (1) सामूहिक सस्वर संगीत सहित गायत्री पाठ 24 बार (2) गायत्री हवन (3) भजन-कीर्तन (4) प्रवचन। संस्कारों में पूर्णाहुति से कुछ पूर्व विशेष कृत्य किये जाते हैं। पर्वों में देव पूजन के समय ही पर्व की अधिष्ठात्री देव सत्ता की सामूहिक पूजा अर्चा होती है। प्रवचनों का विषय बदलता रहता है। संस्कारों के समय परिवार समस्याओं में से प्रत्येक पर प्रकाश डाला जा सकता है। इसी प्रकार सामाजिक समस्याओं के समाधान एवं सामूहिक प्रगति के उपायों का सुविस्तृत और सामाजिक विवेचन पर्वों के इतिहासों एवं प्रयोजनों के साथ तालमेल बिठाते हुए भली प्रकार किया जा सकता है। संस्कार एवं पर्व पद्धति पुस्तक में यह सभी कर्मकाण्ड पहले से ही प्रकाशित हैं। इस सन्दर्भ में छपी हुई छोटी-छोटी पुस्तकों में विस्तार पूर्वक प्रकाश डाला जा चुका है। पर्व और संस्कारों के पीछे छिपे उद्देश्यों के सम्बन्ध में उन पद्धतियों में से अनेक श्लोक भी दिये गये हैं जो उनके साथ जुड़े उद्देश्य एवं कर्त्तव्यों पर प्रकाश डालते हैं। इन आयोजनों के माध्यम से युग निर्माण योजना के दो उद्देश्यों को जन मानस में उतारने से उत्साहवर्धक सफलता मिल सकती है। धर्मश्रद्धा एवं प्रथा परम्पराओं का समन्वय रहने से इन आयोजनों में ऐसी भाव-संवेदना जुड़ जाती है जो प्रस्तुत प्रसंग को हृदयंगम कराने में असाधारण रूप से समर्थ सिद्ध होती है। परिवार निर्माण के सम्बन्ध में इन आयोजनों के माध्यम से लोक मानस को प्रशिक्षित करने में अन्य उपायों की तुलना में अधिक सरलता रहती है।
----***----

साप्ताहिक सत्संगों का नियमित आयोजन
*******

संगठन खड़ा करने, उसकी सदस्य संख्या बढ़ाने, सदस्यों के यहां संस्कार आयोजन करने और पर्व त्यौहारों को प्रेरणाप्रद ढंग से मनाने के बाद महिला जागरण शाखाओं को साप्ताहिक सत्संग नियमित रूप से चलाना चाहिए। सामूहिक कृत्यों से प्रोत्साहन मिलता और साहस बढ़ता है। इस तथ्य से सभी परिचित हैं। जुलूस निकालने सभा एकत्रित करने जैसे खर्चीले और श्रम साध्य क्रिया-कलाप इसलिए होते हैं कि सामूहिक जन शक्ति के द्वारा उत्पन्न होने वाली गतिविधियां न केवल सम्मिलित होने वालों को प्रोत्साहित करती हैं वरन् दर्शकों तक पर उस दिशा में अधिक सोचने, आकर्षित करने का दबाव पड़ता है जिन प्रवृत्तियों को बढ़ाया जाना आवश्यक है वे सामूहिक प्रयत्नों के आधार पर व्यापक बनती देखी गयी हैं।
जो संगठन की उपयोगिता समझते हैं वे अभीष्ट उद्देश्यों के लिए आयोजन करने का महत्व भी स्वीकार करते हैं। युग निर्माण परिवार को इसी कारण इतना विस्तृत होने का अवसर मिला है कि उसके द्वारा घरों में जानकारों के माध्यम से परिवार गोष्ठियों, मुहल्ले गांवों में पर्व आयोजनों के लिए जन सभाएं तथा यज्ञ आयोजनों के साथ जुड़ते हुए युग निर्माण सम्मेलनों द्वारा लोक चेतना उत्पन्न हो जाती है। महिला जागरण के लिए भी ऐसे ही आयोजनों की सुनियोजित श्रृंखला चलती चाहिए। इस दिशा में प्रथम प्रयास साप्ताहिक सत्संगों के रूप में ही हो सकता है।
सामूहिक चेतना उत्पन्न करना ही नहीं, परिवार निर्माण के लिए आवश्यक वातावरण बनना एवं प्रभावी प्रशिक्षण देना भी इन साप्ताहिक सत्संगों का उद्देश्य है हर महिला से अलग सम्पर्क साधना और उसे अलग-अलग पूरी योजना समझाना कठिन ही नहीं असम्भव भी है। तरीका एक ही है कि अधिकाधिक संख्या में महिलाएं एकत्रित हों और वे अभिष्ट उद्देश्य को समझने तथा प्रक्रिया को कार्यान्वित करने का और उपाय जानने का उपयुक्त प्रशिक्षण प्राप्त करें। यह कार्य सामूहिक आयोजनों के बिना हो ही नहीं सकता। इस प्रकार की आयोजन श्रृंखला में साप्ताहिक सत्संग ही सरल, नियमित और सुनियोजित रीति से चल सकते हैं। अस्तु उन्हें महत्व एवं प्रोत्साहन ही नहीं मिलना चाहिए, सफल बनाने के लिए प्रबल प्रयत्न भी चलना चाहिए।
महिला जागरण शाखाओं की सदस्यता फीस एक ही है साप्ताहिक सत्संगों में सम्मिलित होना। इसके लिए आरम्भिक संगठन कर्ताओं को पूरा-पूरा प्रयास यह करना चाहिए कि अपने मित्र, पड़ौसियों को परिवार निर्माण की आवश्यकता तथा प्रक्रिया समझने के साथ-साथ जो सहमत प्रभावित दीखें उन्हें इसके लिए भी तैयार करें कि अपने घरों की महिलाएं सत्संग में भेजा करें जिन महिलाओं से स्वाभाविक रूप से मिलना-जुलना होता रहता है जो अपने पड़ौस परिचय की हैं, जिनसे बात अपने में कोई अतिरिक्त प्रयत्न नहीं करना पड़ता उन्हें इसके लिए कहा जाय कि सत्संगों में स्वयं आया करें घरों की महिलाएं तो अनिवार्य रूप से भेजनी चाहिए। स्वयं आना-कानी करेंगे तो दूसरों से अनुरोध करते कैसे बनेगा? अनुकरण के लिए लोग तभी तैयार होते हैं जब अग्रगामी लोग स्वयं उस प्रतिपादन को क्रियान्वित करते हुए उदाहरण प्रस्तुत करते हैं। युग निर्माण परिवार की महिलाएं तो केवल उपस्थित होती ही रहें वरन् अन्य अनेकों को घसीट कर लाने की जिम्मेदारी भी अनुभव करती रहें। साधारण सदस्यों में से कर्मठ कार्यकर्त्री कौन है। उसका एक परिचय यह हो सकता है किसने कितना सम्पर्क साधा और कौन कितना उपस्थित बढ़ाने में सफल हुई। इस कार्य में नव प्रवृत्तियां या लड़कियां भी आगे आयें ऐसी महिलाएं अधिक सफल हो सकती हैं जो पास-पड़ौस में अक्सर आती-जाती रहती हैं। मन्दिरों, घाटों, कथाओं में अक्सर प्रौढ़ाएं एवं वृद्धाएं घूमने-फिरने का आनन्द लेने और धैर्य भावना का पोषण करने नित्य या कभी-कभी आती जाती रहती हैं। वहां अन्य महिलाएं भी पहुंचती हैं। ऐसे स्थानों पर सत्संग का महत्व बताने और उपस्थित होकर आनन्द लेने की बात कही जा सकती है। ऐसे अन्याय उपाय भी हो सकते हैं जिनके आधार पर उपस्थिति बढ़ती रहे। घटने न पाये।
स्पष्ट है कि सत्संगों का उद्देश्य महिलाओं का मानसिक विकास करने की दृष्टि से है। सामूहिक वातावरण में उनकी मनःस्थिति अभिष्ट प्रयोजन की दिशा में निश्चित रूप से मुड़ेगी। अस्तु उन्हें आकर्षण बनाया जाना भी आवश्यक है। रूखा, नीरस, थकाने वाला उपदेश क्रम प्रायः अरुचि कर हो जाता है। इसलिए आयोजनों का स्वरूप ऐसा होना चाहिए, जिसमें आकर्षण भी बना रहे और प्रशिक्षण का अभिष्ट उद्देश्य भी पूरा होता रहे। इस सन्दर्भ में गीत-वाद्य का प्रबन्ध करने का प्रयास करना चाहिए। महिला सदस्याओं में से यदि किन्हीं का स्वर मीठा हो और बजाने का थोड़ा अभ्यास हो तो उन्हें आगे करके भजन, कीर्तन का क्रम चलाया जा सकता है। एक दो प्रथम बार बोले अन्य जो ठीक तरह बोल सकें। दूसरी बार दुहरायें। जिनके कंठ साथ मिलकर नहीं चलते वे चुप रहें और यह मन ही मन गीत दुहरायें इस प्रकार सहगान कीर्तन चल सकता है। भजन सभी ऐसे प्रेरणाप्रद होने चाहिए जो इस प्रयोजन को बदल देते हों, जिनके लिए ये आयोजन बुलाये जा रहे हैं। निरर्थक, अप्रासंगिक गाने-बजाने में समय नहीं गंवाया जाना चाहिए। प्रेरणाप्रद भजनों के संग्रह इन्हीं दिनों शान्ति कुंज से प्रकाशित भी किये जा रहे हैं। उनसे तथा युग साहित्य से, अपनी पत्रिकाओं में प्रकाशित कविताओं में से जो उपयुक्त लगें उन्हें चुना जा सकता है।
साप्ताहिक सत्संगों के पांच क्रम हैं (1) चौबीस बार गायत्री मंत्र का सामुहिक स्वर पाठ (2) कन्याओं द्वारा संक्षिप्त गायत्री यज्ञ (3) सहगान, कीर्तन, भजन, संगीत (4) प्रवचन प्रशिक्षण (5) पुस्तकालय क्रम। परिवार साहित्य का देना वापस लेना। यह पांचों ही उपक्रम एक से एक महत्वपूर्ण है। इसलिये इन सभी पर समुचित ध्यान देना चाहिए और उनको आकर्षक एवं प्रेरणाप्रद बनाना चाहिए। उपेक्षापूर्वक चिन्ह पूजा करते रहने से तो अच्छे कार्यक्रम भी नीरस हो जाते हैं और सम्मिलित होने वाले उनमें पहुंचने की उपेक्षा करने लगते हैं। ऐसी स्थिति न आने पावे इसके लिए पहले से ही आवश्यक तैयारी हो।
इन सत्संगों का स्वरूप धार्मिक रखा जाना चाहिए। इसी से उसमें श्रद्धा रहेगी। महिलाओं का मर्मस्थल श्रद्धासिक्त हैं, उसे विकसित करने के लिए धार्मिक वातावरण रहना जरूरी है। कोरी लेक्चर बाजी आरम्भ कर दी जायगी तो कुछ वक्ताओं के गले की खुजली भले ही मिटती रहे, श्रद्धासिक्त वातावरण न बन सकेगा। उसके बिना ऐसा आधार खड़ा न हो सकेगा जो प्रवाह में परिवर्तन करने जैसे कठिन कार्य को सम्पन्न कर सके। गायत्री और यज्ञ भारतीय संस्कृति के माता पिता हैं। उनमें भौतिक और आत्मिक प्रगति के समस्त तत्व बीज रूप से विद्यमान है। गायत्री सद्ज्ञान की अधिष्ठात्री और यज्ञ सत्प्रवृत्तियों का उद्गम है। इन दोनों को प्रतीक ध्वज के रूप साथ लेकर चिन्तन और चरित्र में उत्कृष्टता भरने के लक्ष्य तक पहुंचना है। इस युग का प्रज्ञावतार गायत्री मन्त्र है। उसकी प्रेरणाओं को क्रियान्वित करने के लिए जो पुण्य पुरुषार्थ करना पड़ेगा वही युग यज्ञ है। अभियान में इन दोनों को अविच्छिन्न रूप से जोड़कर रखा गया है, जिससे धर्मधारणा का परिपोषण भी होता है और दिशा निर्धारण भी। गायत्री और यज्ञ की व्याख्या करते हुए भारतीय तत्वज्ञान और धर्म के हर पक्ष को सही रूप में प्रस्तुत किया जा सकता है। निकट भविष्य में मानवी दृष्टिकोण का परिष्कार जिस आधार पर होना है उसमें गायत्री मन्त्र में सन्निहित बीज सूत्रों का ही आश्रय लेना पड़ेगा। इसी प्रकार व्यक्ति को यज्ञीय जीवन जीने के लिए और समाज की यज्ञीय परम्परा अपनाने के लिए सहमत किया जायगा। अस्तु उन मूलभूत आधारों को साथ लेकर चलना होगा। साप्ताहिक आयोजनों का स्वरूप धार्मिक बनाये रहना अत्यन्त दूरदर्शितापूर्ण है। महिला कल्याण के नाम पर चल रही खर्चीली व्यवस्था के परिणामों का पर्यवेक्षण करके देखा जा सकता है कि उन प्रयासों को कितनी सफलता मिली। उच्च स्तरीय प्रशिक्षण को गले उतारने में धार्मिकता का समावेश होना कितना आवश्यक है, इसे तर्क से ही समझाया जा सके। अनुभव से जाना जा सकता है कि यही तरीका मिशन के उच्चस्तरीय प्रयोजन की पूर्ति में सफल सिद्ध हो सकता है। श्रद्धा के साथ प्रेरणा, प्रेरणा के साथ क्रिया को मिला देने यह प्रक्रिया बन जाती है जिसे किसी भी प्रयोजन में सफलता प्रस्तुत करते देखा जा सके। अस्तु परिवार निर्माण को सामाजिक हलचल न बनाया जाय। उसके मूल में धर्म श्रद्धा का समावेश रखा जाय तो ही काम चलेगा। परिवार में आदर्शों के प्रति कर्तव्यों के प्रति, उत्तरदायित्वों के प्रति सघन श्रद्धा बनी और बढ़ी-चढ़ी रहेगी तो ही उच्च स्तरीय रीति-नीति अपनाने और सुसंस्कृत बनाने में सफल हो सकेंगे। अन्यथा ऐसे ही शिक्षा व्यवस्था का प्रहसन चलता रहेगा। अन्तःकरण में जमी हुई कुसंस्कारिता इतने भर से दूर न हो सकेगी। उसे हटा सकना तो जिस सघन श्रद्धा का काम है उसी परिपक्व और परिष्कृत बनाने के लिए साप्ताहिक सत्संगों में प्रयत्न चलने चाहिये। सामूहिक गायत्री पाठ और अग्निहोत्र की प्रक्रिया में प्रायः एक डेढ़ घण्टा लग सकता है। तो भी उसे आधारशिला जमाने की दृष्टि से आवश्यक माना जाना चाहिए। नव निर्माण में गायत्री जन-जन की उपास्य होगी और यज्ञ को गतिविधियों का उद्गम माना जायेगा अस्तु उनका परिचय, स्वरूप, कृत्य एवं विधान हर किसी को विदित होना चाहिए, प्रत्येक शुभ कार्य के आरम्भ में इन दोनों को सर्वभौम मंगलाचरण के रूप में प्रयुक्त किया जाना है। संक्षेप करना हो तो इन दोनों कृत्यों को सवा डेढ़ घण्टे की अपेक्षा थोड़ी काट छांट और गति तीव्र करके एक घण्टे में भी पूरा किया जा सकता है। अनुभव अभ्यास की दृष्टि से भी मंगलाचरणों की प्रक्रिया सम्मिलित महिलाओं के लिए बहुत उपयोगी सिद्ध होगी, समय-समय पर इसी आधार पर वे घर में किसी भी अवसर पर यह छोटा, सस्ता एवं भावनाओं प्रेरणाओं से भरा-पूरा धर्मानुष्ठान स्वयं ही कर सकती हैं।
मिल-जुलकर चौबीस बार गायत्री मन्त्र सस्वर गाने में ध्यान यही रखा जाना चाहिए कि जो बोलें शुद्ध साथ बोलें, स्वर ऊंचा-नीचा न करें, आगे-पीछे न रहें। स्वर साथ-साथ चले इसके लिए बाजों का प्रयोग किया जा सके तो समस्वरता रहेगी। जो शुद्ध न बोल सकें वे मौन वाणी में मन ही मन साथ मंत्रोच्चार कर सकती हैं।
गायत्री यज्ञ एक घण्टा में पूरा हो इसके लिए विधि-विधान में थोड़ी कमी करके ऐसे सत्संग प्रयोजनों के लिए छोटी पद्धति ‘‘संक्षिप्त गायत्री हवन विधि’’ पहले से ही छपी हुई है। यह मथुरा में मिलती है। मूल्य अस्सी पैसा है। उसकी अधिक प्रतियां मंगाली जांय तथा सत्संग की सभी शिक्षित महिलाएं उसे सामने रखकर सभी मन्त्र बोल सकें और यज्ञ कराने की विधि व्यवस्था में अभ्यस्त हो सकें। शुद्ध उच्चारण की कक्षाएं लगाई जा सकती हैं। अभियान की पारिवारिक गोष्ठियों में अग्निहोत्र का कार्यक्रम निश्चित रूप से रहता है इसलिए सदस्यों को उसका अभ्यास रहना चाहिए।
हवन में कितनी ही वस्तुएं काम में आती हैं। इनकी व्यवस्था शाखा की ओर से जुटा लेनी चाहिए समिधा सामग्री, घी पूजा सामग्री का खर्च भी शाखा ही करें। आहुतियों पर कन्याएं ही बिठाई जांय और एक ही पारी की जाय। कन्याएं पीली धोती पहनें अन्य महिलाएं आहुतियों पर न बैठें। अन्यथा सारा समय उसी काम में लग जाएगा। साप्ताहिक यज्ञ कम समय में और कम खर्च में पूरे होते रहें इसलिए उपरोक्त व्यवस्था ही ठीक पड़ती है। कुण्ड सीमेन्ट का ढला हो तो लाने ले जाने में सुविधाजनक रहेगा ऐसे तो मिट्टी या बालू की वेदी पानी के सहारे बनाई जा सकती है और उसे चौक पूरने जैसी कलाकारिता से सुन्दर आकर्षण बनाया जा सकता है।
संगीत सहगान के सम्बन्ध में पहले ही कहा जा चुका है। अब प्रवचन का प्रसंग आता है। आरम्भिक दिनों से परिवार निर्माण की आवश्यकता, महत्ता एवं प्रक्रिया बताने के सम्बन्ध में ही प्रवचनों की श्रृंखला चलेगी। साथ-साथ संगठन, सत्संग का स्वरूप समझाया जायेगा। यह अध्याय जब पूरा होने लगे तो परिवारों में पंचशीलों की प्रतिष्ठापना, घरों में धार्मिक वातावरण एवं प्रेरक आयोजनों के सम्बन्ध में समय-समय पर संक्षेप में अथवा विस्तारपूर्वक जानकारियां इन प्रवचनों के माध्यम से जाती रहती हैं। इन कार्यक्रमों के फलस्वरूप क्या प्रगति हो सकी, क्या सुधार परिवर्तन सम्भव हुए इन चर्चाओं को भी प्रवचनों का एक विषय बनाया जा सकता है। पौराणिक एवं ऐतिहासिक अनेकों प्रसंग ऐसे हो सकते हैं, जिनका उल्लेख करते हुए महिला जागरण एवं परिवार निर्माण की विचारधारा को फलदायी सिद्ध किया जा सकता है। ढूंढ़ते रहने पर कुशल वक्ताओं को महिला जागृति पत्रिका के पिछले अंकों से भी इतनी सामग्री उपलब्ध हो सकती है जिसके चुने हुए स्थल यदि पढ़कर सुना दिये जांय तो भी प्रवचन का उद्देश्य भली प्रकार पूरा हो सकता है। निजी विचार व्यक्त करके जितना प्रभाव उपस्थित लोगों पर डाला जा सकता है, उससे कहीं अधिक पत्रिका में छपे लाखों सन्निहित तथ्यों का उसके लेखन सूत्र की उत्कृष्टताओं का हवाला देते हुए सुना देने भर से हो सकता है।
प्रवचन के लिए ऐसी महिलाएं तैयार की जांय जो सुशिक्षित होने के साथ-साथ व्यक्तित्व स्तर, एवं चरित्र की दृष्टि से भी भारी भरकम हों। क्या कहा गया यह महत्वपूर्ण है किन्तु किसने कहा, यह भी कम महत्वपूर्ण नहीं है। प्रवचन एक ही उद्देश्य को लेकर होने चाहिए जागरण एवं परिवार निर्माण। इस मर्यादा के अन्तर्गत रहकर ही जो कहना हो सो ही साप्ताहिक सत्संगों में विचारपूर्वक कहा जाना चाहिए। ऐसे ही कोई कुछ भी बोलने लगे इसकी छूट नहीं होनी चाहिए।
प्रवचन के लिए ऐसी महिलाएं ढूंढ़ी जाएं जिनकी झिझक बोलने के सम्बन्ध में खुली हुई हो। कुछ दिनों प्रवचनों का सिलसिला अभियान का उद्देश्य; स्वरूप एवं कार्यक्रम समझाने तथा उसमें सम्मिलित होने के अनुरोध को लिए हुए होना चाहिए। इसके लिए प्रस्तुत पुस्तक में पर्याप्त सामग्री है, इसी की व्याख्या की जा सकती है। ऐसा न बन पड़े तो महिला जागृति अभियान पत्रिका के लेखों को सुनाकर भी काम चलाया जा सकता है। प्रवचनों का उद्देश्य अभियान के प्रति आस्थाएं जगाना होना चाहिए।
साप्ताहिक सत्संगों का दिन गुरुवार उपयुक्त है। रविवार का दिन छुट्टी रहने से घर का काम-काज स्त्रियों के लिए बढ़ जाता है। उस दिन अवसर कम मिलता है। इसलिए गुरुवार उत्तम है। समय तीसरे पहर दो से पांच बजे तक—तीन घन्टे। असुविधा हो तो दो घन्टे भी इस बीच रखा जा सकता है। इससे कम नहीं।
इन पांचों कार्यक्रमों का ढर्रा ठीक तरह चलने लगे इसी के अनुरूप रेखा पहले से ही बना लेनी चाहिए। पुस्तकालय आवश्यक है। इसके लिए महिला जागृति पत्रिकाएं जिनके पास आती हैं उनसे संग्रह करके इन्हें महिला पुस्तकालय में प्रयुक्त किया जाय। अंग फटने न पाएं इसलिए उन पर मोटे बांसी कागज चिपका कर मजबूत आवरण बना लिया जाय। इन्हीं का रजिस्टर बना लिया जाय। सत्संग के अवसर पर इन्हें पढ़ने देने का, वापिस लेने का क्रम चलाया जाय। आरम्भ में इतना ही करना पड़ेगा। पीछे तो परिवार निर्माण सम्बन्धी पुस्तकें भी छपने लगेंगी। अभी कहीं से इस प्रकार की उत्तम पुस्तकें उपलब्ध हो सकें तो उनका उपयोग भी किया जा सकता है। पुस्तकालय का उत्तरदायित्व किसी उपयुक्त महिला को सौंपा जाय। वह हर सत्संग में पुस्तकें साथ लेकर आया करें और जाते समय ले जाया करें। स्टॉक घर रखें। देने और वापिस लेने का हिसाब रखें।
यह प्रचार शाखा संगठन के स्तर पर भी चलाए जा सकते हैं और सदस्यों की संख्या अधिक हो तो टोली के स्तर पर भी चलाए जा सकते हैं। अच्छा यही है कि शाखा सदस्य टोलियों के रूप में ही मिल-जुलकर काम करें। एकत्रित समुदाय को मिल-जुलकर महिलाओं के नेतृत्व में ऐसी टोलियां गठित कर देनी चाहिए, जो अपने सम्पर्क क्षेत्र में अभियान को अग्रगामी बनाने का उत्तरदायित्व संभालें। मूल इकाई यह टोलियां ही होंगी क्योंकि महिलाओं के नेतृत्व में चलने वाले आन्दोलनों को मुहल्लों की इकाइयों में ही संगठित करना व्यवहारिक है। वे बहुत बड़े क्षेत्र में भाग-दौड़ नहीं कर सकतीं। बड़े नगरों में ये गली-मुहल्लों को ही संभाल सकती हैं। छोटे गांवों में पूरे गांव का भी एक संगठन हो सकता है। जिनकी मनःस्थिति एवं परिस्थिति इस दिशा में कुछ करने की हो उन्हीं को आगे रखा जाय। किसी की सम्पन्नता, शिक्षा या प्रतिष्ठा को ध्यान में रखते हुए संचालक का भार लाद देना और न स्वयं करना न दूसरों को करने देना जैसी स्थिति उत्पन्न करना व्यर्थ है। जन सम्पर्क साधना ही इन टोलियों का मुख्य काम है। जो वैसा कर सकें उन्हीं महिलाओं को नेतृत्व सौंपा जाय। इन महिला शाखाओं की ‘सदस्या’ महिलाएं रहेंगीं और पुरुषों को सभ्य कहा जायगा। समय-समय पर उनको संयुक्त मीटिंग भी होती रहेंगी। पर आमतौर से महिलाएं ही अपने साप्ताहिक सत्संग चलायेंगी। पुरुष परोक्ष रूप से अपने-अपने घरों की महिलाओं को उसमें सम्मिलित होने एवं समय देने की प्रेरणा दिया करेंगे। व्यवस्था बनाने में, साधन जुटाने में भी उनका विशिष्ट योगदान रहेगा। नाम महिलाओं का हो और काम भी उन्हीं को सौंपा जाय। पुरुष पर्दे के पीछे रहकर अभियान को प्राणवान और व्यापक बनाने के लिए इतना भावभरा प्रयास करें कि महिलाओं को किसी प्रकार की कठिनाई अनुभव न हो। खाद्य-पदार्थ जुटाना पुरुषों का काम होता है, भोजन पकाना और खिलाना महिलाओं का। परिवार निर्माण अभियान में भी ठीक प्रकार का संयुक्त सहयोग चलना चाहिए।
टोली की एक संचालिका हो—चार अन्य सहयोगिनियों को मिलाकर एक मन्त्रिमण्डल बना दिया जाय। पांच की समिति पर्याप्त है सदस्याओं की संख्या कितनी ही हो सकती है। सभ्य सहयोगियों का नाम भी नोट रहे। समयदान ही सदस्यों की फीस है। साप्ताहिक सत्संग का आयोजन हर टोली अपने-अपने कार्यक्षेत्र में किया करेगी। एक ही स्थान पर होते रहें या अदल-बदलकर यह स्थानीय सुविधा पर निर्भर है। टोली का प्रथम कार्य साप्ताहिक सत्संगों की व्यवस्था बनाना है। जो महिलाएं उनमें नियमित रूप से सम्मिलित होंगी वे पक्की सदस्याएं मानी जायेंगी। आरम्भ में संकोचवश सभी न आ पायें, उनके घर वाले अड़चन उत्पन्न करें, तो भी निराश नहीं होना चाहिए। प्रयत्न निरन्तर जारी रखा जाय कि साप्ताहिक सत्संगों में विचारशील महिलाओं की उपस्थिति अधिकाधिक होने लगे। इस कार्य में शाखा के पुरुष सदस्यों का सहयोग अधिक प्रभावी हो सकती हैं, वे अपने पड़ौसी परिचितों को अपनी महिलाओं को साप्ताहिक सत्संगों में भेजने के लिए प्रेरणा देकर इस कार्य को अधिक सरल बना सकते हैं। महिलाओं की टोलियां आरम्भ में सत्संग का निमन्त्रण देने और बुलाने का प्रबन्ध करने का प्रयास करें। जिस प्रकार विवाह शादियों में बुलावा देने और फिर समय पर स्मरण दिलाने, साथ लाने का प्रबन्ध किया जाता है। सत्संगों में अधिक उपस्थिति होने लगे इसके लिए प्रायः इसी स्तर के प्रयत्न करने होंगे।
इस प्रकार टोलियां गठित कर व्यक्तिगत रूप से, जोड़ियां बनाकर परिवार निर्माण के निर्धारित कार्यक्रमों को आगे बढ़ाना चाहिए। प्रचार उपकरण, टेपरिकार्डर, लाउडस्पीकर और स्लाइड प्रोजेक्टर सर्वसाधारण तक मिशन का सन्देश पहुंचाने में पर्याप्त सहायक सिद्ध हो सकते हैं। इस अभियान को आगे बढ़ाने में प्रत्येक विचारशील व्यक्ति को भाग लेना चाहिए। जिन देवियों में उत्साह है, जिन्हें थोड़ा भी अवसर रहता है और घरवालों का समर्थन प्राप्त है उसके लिए इस युग प्रवर्तक प्रक्रिया में सम्मिलित होने और अपने समीपवर्ती क्षेत्र में बहुत कुछ कर सकने का श्रेय मिल सकता है। ऐसी उत्साही महिलाओं को प्रशिक्षण देने के लिए शान्तिकुंज में एक-एक महीने के सत्र आरम्भ हो गये हैं। इनमें यह कार्यपद्धति विशेष रूप से सिखाई जायगी, जिसके आधार पर परिवार निर्माण प्रयास में पग-पग पर आने वाली अनेकानेक समस्याओं का समाधान प्रस्तुत करना सम्भव हो सके। नेतृत्व के सभी गुण विकसित करने और शिक्षार्थी की प्रतिभा में प्रखरता उत्पन्न करने के लिए इस एक महीने के प्रशिक्षण हर सम्भव प्रयत्न किया जायगा।
महिला जागृति अभियान की सफलता इस कसौटी पर आंकी जाएगी कि वह जागृत महिलाएं कितनी तैयार कर सका अथवा उसने महिला वर्ग में कितनी जागृति उत्पन्न की? हमें यह देखना होगा कि अब तक के प्रयासों में कितनी सफलता मिली? इसकी एक ही कसौटी है कि परिजनों में वह उमंग उत्पन्न हो जिसके आधार पर प्रकृति प्रदान उत्तरदायित्व और समय की पुकार को पूरा करने के लिए तत्परतापूर्वक प्रयास करने का निश्चय किया। जहां यह उमंग उत्पन्न हो जाए वहां महिला जागृति के लिए, परिवार निर्माण के लिए आवश्यक क्रियाकलाप आरम्भ होना सुनिश्चित है।
----***----

परिवार के सभी लोग रुचि लें
*******

परिवार निर्माण अभियान यों दीखने में एक छोटा-सा बिखरा हुआ क्रिया कलाप लगता है। पर वस्तुतः उसकी संभावनाएं महान हैं। यदि उसकी कल्पना की जा सके तो प्रतीत होगा कि यह अभियान तमाम सृजनात्मक प्रयत्नों से अधिक महत्वपूर्ण अधिक प्रभावशाली परिणाम प्रस्तुत करने वाला है, कहा जाय कि विश्व समाज और मनुष्यता का भविष्य बहुत कुछ परिवार निर्माण के प्रयासों और उससे मिलने वाली उपलब्धियों पर ही निर्भर है, तो कोई अत्युक्ति नहीं होगी। विश्व, समाज और पूरी मनुष्य जाति आखिर है तो एक-एक व्यक्तित्व इकाइयों का ही समुदाय। और व्यक्ति कहां पैदा होते हैं? एक ही उत्तर है परिवार में उनका व्यक्तित्व किस सांचे में ढलता है? उत्तर वही है परिवार में। अस्तु सांचा जिस प्रकार का होगा परिवार का वातावरण जैसा होगा व्यक्ति का व्यक्तित्व भी उसी के अनुरूप ढलेगा परिवार निर्माण इस प्रकार कोई छोटा बड़ा काम नहीं है उसके पीछे व्यक्ति को प्रगति और समाज की उन्नति विकास की संभावनाएं छुपी हुई हैं अतः प्रत्येक विचारशील व्यक्ति को इसके लिए प्रयास करना चाहिए और उसके लिए समय निकालना चाहिए।
समाज और विश्व के भविष्य से सम्बन्धित इस अभियान की यह भी विशेषता है कि इसके लिए अतिरिक्त रूप से कोई विशेष प्रयास करना आवश्यक नहीं है। परिवार निर्माण मूलतः एक दृष्टिकोण को अपनाना और उत्तरदायित्व को अनुभव करना मात्र है। इसके लिए अलग से समय निकालने की या अधिक साधन जुटाने की या अतिरिक्त विभाग खोलने की आवश्यकता नहीं है।
श्री गणेश घरों में धार्मिक वातावरण बनाने और उसके लिए सामूहिक उत्साह उत्पन्न करने के लिए स्थान स्थान पर संगठन खड़े करने के रूप में किया गया है। इतने व्यापक भारी और महत्वपूर्ण कार्य को सम्मिलित प्रयत्नों से ही सम्पन्न किया जा सकता है। इसलिए हर संगठन को महिला सत्संग चलाने और उनसे अधिक उपस्थिति का प्रयत्न करने के लिए कहा गया है। परिवार-निर्माण में सहयोग तो पुरुषों का भी चाहिए पर उसका नेतृत्व इस क्षेत्र की अधिष्ठात्री, गृह लक्ष्मी, जागृत महिला ही कर सकती है, इसलिए इस महा क्रान्ति की लाल मशाल उसी के हाथ में थमायी गयी है और नवयुग का तुमुल शंखनाद करने की जिम्मेदारी भी उसी पर लादी गयी है। आरम्भ में क्या करना होगा, इसका संक्षिप्त कार्यक्रम सर्वसाधारण के सम्मुख प्रस्तुत किया जा चुका है।
बलिवैश्व की पांच आहुतियों को प्रतीक मानकर पारिवारिक पंचशीलों को चिन्तन एवं व्यवहार में उतारने के लिए कहा गया है। प्रत्येक व्यक्ति के लिए भावनात्मक चारित्रिक, पारिवारिक आर्थिक सामाजिक क्षेत्रों में पालन करने योग्य पांच-पंचशील; अनुबन्ध अनुशासन हैं। उनका पालन करना मानवीय कर्त्तव्य और उत्तरदायित्वों का अंग है। इन्हें न केवल विचारणा में प्रमुख रखा जाय वरन् व्यवहारिक जीवन में उतारने के लिए भी सामर्थ्य भर प्रयत्न किया जाय। इस धर्म धारणा को निरन्तर स्मरण रखने और उसके प्रति प्रगाढ़ आस्था व्यक्त करने के लिए बलिवैश्व की पांच आहुतियां देने की परम्परा है। इसे वैयक्तिक जीवन में सामाजिक उत्तरदायित्वों की साझेदारी का प्रतीक भी समझा जा सकता है।
घर में धार्मिक वातावरण बनाये रखने के लिए नित्य नमन-वन्दन आरती, कथा, कीर्तन की परम्परायें बनाने-चलाने के लिए कहा गया है। समय-समय पर भावनात्मक वातावरण में परिवार गोष्ठियों के उपक्रम प्राचीन काल में जन्म दिनों एवं सुसंस्कारों के नाम पर चलते थे। वह पद्धति बहुत ही प्रेरक और प्रभावोत्पादक है सत्प्रवृत्तियां उभारने के लिए उनका पुनर्जागरण किया जाना चाहिए। इसी प्रकार गांव मुहल्लों की धर्म गोष्ठियां, पर्व त्यौहारों के उल्लास भरे अवसरों पर करते रहने से सद्भाव सम्वर्धन के लिए सामूहिक उत्साह उभारने की दृष्टि से बहुत महत्वपूर्ण हैं। समय-समय पर बड़े आयोजन गायत्री यज्ञों और युग निर्माण सम्मेलनों के आधार पर किये जाते रहे हैं। तीर्थ यात्रा के लिए धर्म प्रचार की मण्डलियां निकलती रहें। परिव्राजकों की टोलियां नव जागरण की चेतना उत्पन्न करने के लिए घर-घर पहुंचे और जन-जन से सम्पर्क साधें। यह सभी कार्यक्रम ऐसे हैं जो व्यक्ति और समाज की उत्कृष्टता की ओर अग्रसर करने—परिवारों में शालीनता उत्पन्न करने की दृष्टि से अतीव उपयोगी सिद्ध हो सकते हैं।
यह छोटे कार्यक्रम आरम्भ में इसलिए अपनाए गये हैं कि सरलता एवं परम्परा निर्वाह के साथ-साथ इनमें सामूहिक सद्भावना उभारने वाले क्रिया कृत्यों का समावेश है। इनके माध्यम से धैर्य चेतना वाले व्यक्तियों को आसानी से समवेत किया जा सकता है और उनकी सामूहिक चेतना को सृजनात्मक प्रयोजनों में आसानी से लगाया जा सकता है। मख शिक्षण की दृष्टि से धर्म कृत्यों का समन्वय सोने में सुगन्ध का काम करती है। प्रभाव शक्ति का अनुपात अत्यधिक बढ़ जाता है, इसे इन प्रयत्नों का आरम्भिक चरण समझा जाना चाहिए और यह मानकर चलना चाहिए कि इन प्रयोजनों में आवश्यक सफलता मिलने पर उस युग-शक्ति का उदय होगा जिसके सहारे अगले चरण में उठने वाले कदम सरलता पूर्वक अग्रसर हो सकें।
यह धर्म धारणा अध्यात्म क्षेत्र की भावनात्मक प्रक्रिया हुई। यह नितान्त आवश्यक, अति समर्थ और सत्परिणति की दृष्टि से असन्दिग्ध भी है। इतने पर भी यह नहीं कहा जा सकता है कि इतने से ही समग्र प्रगति के लक्ष्य तक पहुंच सकना संभव हो जायगा। भाव पक्ष की तरह ही क्रिया पक्ष भी सामर्थ्यवान् है। भाव को अध्यात्म और क्रिया को सामर्थ्य कहते हैं, दोनों का समन्वय ही जीवन है। शरीर की क्रियाशीलता और आत्मा की चेतना का मिला जुला स्वरूप ही जीवन है। ब्रह्म-प्रकृति के सम्मिलित प्रयत्नों से यह सृष्टि चल रही है।
परिवार क्षेत्र में घुसे हुए आलस्य और प्रमाद के दो दैत्य पिछड़ी परिस्थितियां उत्पन्न करने के लिए मुख्य तथा जिम्मेदार हैं। अपने परिवारों में समय और श्रम शक्ति का बहुत ही स्वल्प उपयोग हो पाता है। सामर्थ्यता भी अधिकता बैठे ठाले अपना समय गुजारती है। आधे मन से मन्द गति से किये गये काम, समय चौगुना नष्ट करने पर भी अस्त-व्यस्त और आधे-अधूरे ही बने रहते हैं। इस जड़ता को हटाये बिना परिवारों में न तो जागरूकता ही उत्पन्न हो सकेगी न स्फूर्ति। इस लिए सभी घरों में किसी न किसी रूप में कुटीर उद्योगों का प्रचलन होना चाहिए। इनसे आर्थिक उन्नति में गरीबी से छूटने के आधार भूत सिद्धान्तों का समावेश है। श्रम और मनोयोग का समन्वय करके उसे उत्पादन में नियोजित किया जा सके तो आर्थिक लाभ से भी अधिक हित साधन, स्वभाव और दृष्टि कोण में उपयोगी परिवर्तन होने का है। जहां यह शुभारम्भ हुआ, समझना चाहिए कि वहां सर्वतोमुखी प्रगति की संभावना खड़ी हो गई।
कुटीर उद्योगों में से कहां किसका प्रचलन किया जाय यह श्रम एवं कौशल का स्तर देखते हुए तथा स्थानीय खपत का ध्यान रखते हुए ही करना होगा। मान्यता इस सिद्धान्त को मिलनी चाहिए कि शारीरिक एवं मानसिक क्षमता की बेकारी-बर्बादी सहन न की जाय और उसे उपयोगी प्रयोजनों में निरत रखा जाय। इस दृष्टि से कुटीर उद्योगों को प्रमुखता मिलेगी तो उसके साथ उत्पादन एवं अर्थ लाभ की दुहरी उपलब्धियां भी जुड़ी रहेंगी। शाक वाटिका और टूट-फूट मरम्मत के दो काम ऐसे हैं, जो हर घर में समान रूप से चल सकते हैं। कपड़ों की सिलाई से लेकर धुलाई तक के अनेक पक्ष ऐसे हैं, जिन्हें हर घर में प्रश्रय मिल सकता है। पुराने कपड़ों में से नये बना लेना अपने आप में एक अच्छा खासा उद्योग है। स्थानीय परिस्थितियों को देखते हुए अन्याय उद्योग भी चल सकते हैं, जहां भी ऐसे प्रयत्न चलें वहां कच्चा माल देने और बना माल खरीदने वाला एक सहकारी तन्त्र भी निश्चित रूप से खड़ा करना पड़ेगा। अन्यथा महंगा कच्चा माल खरीदने और प्रतिस्पर्धा में कौड़ी मोल बेचने से उत्पादन कर्ता के हाथ में निराशा ही लगेगी।
परिवार-निर्माण का दूसरा पक्ष है शिक्षा संवर्धन। शिक्षा के दो रूप हैं। एक अध्ययन दूसरा स्वाध्याय। इन दोनों को ही समान रूप से महत्व देना होगा। स्वाध्याय के लिए हर घर में एक प्रज्ञा-पुस्तकालय रहना चाहिए जिसमें चुना हुआ साहित्य ही रखा जाय, जो व्यक्ति, परिवार और समाज के नव-निर्माण में व्यावहारिक मार्ग दर्शन कर सके। ऐसी एक भी पुस्तक न रहे, गन्दगी एवं विकृति को परीक्षा रूप से प्रोत्साहन देती हो। साहित्य उद्देश्य है चिन्तन को परिष्कृत करना। यदि उद्देश्य का ध्यान न रखा जाय और बचकाने मनोरंजन के लिए भ्रष्ट पुस्तकें एकत्रित करली जाय, तो उसे सिर्फ घर में विष पकाने की तरह ही समझा जाय। सत्साहित्य को शिक्षित लोग नियमित रूप से पढ़ें और बिना पढ़ों को पढ़कर सुनायें। इन दिनों सत्संग का यही व्यावहारिक स्वरूप है। नव सृजन के लिए यह प्रक्रिया अनिवार्य रूप से आवश्यक है। इसी तथ्य को ध्यान रखते हुए युग निर्माण योजना की सदस्यता की शर्त में दस पैसा और एक घन्टा समय ज्ञान यज्ञ के लिए निकालने की बात जोड़कर रखी गई है। ज्ञान रखने और झोला पुस्तकालय चलाने का तात्पर्य विचार क्रान्ति अभियान को निरन्तर गतिशील करना है। जिन परिवारों में प्रज्ञा पुस्तकालय नियमित रूप से चल पड़े समझना चाहिए कि गृहपति ने अपना तीन चौथायी वजन हलका कर लिया।
शिक्षा का दूसरा रूप अध्ययन है। अध्ययन का तात्पर्य है मौलिक जानकारियों का अभिवर्धन। स्कूली पढ़ाई का यही उद्देश्य है। परीक्षाओं के बहाने बच्चों को इसी प्रक्रिया में नियोजित रखा जाता है। नौकरी मिलने न मिलने की बात को एक कोने पर रखा जाय और विशुद्ध ज्ञान वृद्धि की दृष्टि से अध्ययन क्रम चलाया जाय। घर परिवार के सदस्य अपनी आवश्यकता एवं भावना को देखते हुए इस प्रकार का पाठ्यक्रम अपना सकते हैं अथवा बना सकते हैं। जिसने जीवनोपयोगी आवश्यक ज्ञान वृद्धि का सिलसिला नियमित रूप से चलता रहे। विदेशों में ऐसे नियमित पाठ्यक्रम पत्राचार विद्यालय-परीक्षा उपक्रम मौजूद है, जिससे विभिन्न स्तर के व्यक्ति अपनी आवश्यकता के अनुसार ज्ञान वृद्धि का क्रम निरन्तर जारी रख सकें और अभीष्ट विद्याओं के प्रवीण पारंगत बन सकें। अपने देश में भी इस प्रकार आवश्यकता है। तब तक कोई निर्धारित पद्धति न हो, तब तक स्कूली अथवा किसी अन्य शिक्षा की पढ़ाई अपनाई जा सकती हैं। ऐसा निर्धारण स्वयं भी किया जा सकता है। हर हालत में घरों में पढ़ने-पढ़ाने का उपक्रम नित्यकर्म में ही सम्मिलित रहना चाहिए।
संयुक्त परिवार पद्धति अपनाने से ही काम चलेगा। बिखराव से कमाऊ लोग भले ही मौज कर सकें बालकों वृद्धों और असमर्थों को इससे भारी कठिनाई सहनी पड़ेगी। संकीर्णता बढ़ने और उदारता घटने की भावनात्मक होनी तो प्रत्यक्ष ही है। आर्थिक दृष्टि से भी संयुक्त परिवार से लाभ है। नवयुग में विश्व परिवार का आदर्श ही अपनाया जाना है। इसलिए संयुक्त परिवार पद्धति को आज के अनुरूप पुनर्गठित किया जाय। पुरातन आधार आज की परिस्थितियों में उपयोगी नहीं रहा। स्वतन्त्रता और अनुशासन का बुद्धि संगत समन्वय करने से ही पारिवारिकता को वैज्ञानिक स्वरूप मिल सकेगा। इसके लिए लॉर्जर-फैमिली योजना के अन्तर्गत किये गये प्रतिपादन ध्यान देने योग्य है। कई कुटुम्ब मिलकर भोजन पकाने, बच्चे पालने, सहकारी दुकान चलाने, शिक्षा तथा मनोरंजन की व्यवस्था की योजना बना सकें, तो इसमें समय, श्रम, साधन की तो बचत होगी ही। सुविधा भी रहेगी और बचत भी होगी। सामूहिकता एवं सहकारिता के आधार पर ही अगले दिनों प्रगति की समस्त योजनाएं खड़ी होनी हैं। व्यक्तिवाद के दिन लद गये मिलजुल कर रहने सोचने और करने से ही बात बनेगी। इस दृष्टि से एक वंश के लोगों का इकट्ठा रहना ही पर्याप्त नहीं वरन् एक मुहल्ले या वर्ग के लोगों का संयुक्त परिवार बनाना उनमें उचित कर्त्तव्य उत्तरदायित्वों का समावेश रहना, सुनियोजित आचार संहिता अपनाने के लिए सभी को बाध्य करना आवश्यक है। प्रसंगानुसार तो लॉर्जर-फैमिली योजना का सुविस्तृत स्वरूप नहीं रखा जा सकता। उसका उल्लेख अलग से होगा। चिन्तन इसी दिशा में चलना चाहिए कि बड़े संयुक्त परिवारों का गठन और संचालन अपने युग का एक बड़ा काम है। जिससे परिवारों निर्माण के एक महत्वपूर्ण पक्ष की आवश्यकता पूरी होती है।
स्वास्थ्य संवर्धन की दृष्टि से हर परिवार को नए सिरे से विचार करना होगा और नई परम्पराएं आरम्भ करने के लिए साहस जुटाना होगा। भोजन पकाने में खाद्य पदार्थों के चयन की वर्तमान पद्धति में भारी दोष है। उसमें आमूल चूल नहीं तो क्रान्तिकारी परिवर्तन तो करना ही होगा। रूचि का स्वाद के नाम पर पेट में अभक्ष्य ठूंसा जाता रहेगा तो स्वास्थ्य की बर्बादी का यह कारण बने रहते दुर्बलता एवं रुग्णता से छुटकारा मिल ही नहीं सकेगा, समय कुसमय खाने और गरम रोटी की मांग करने पर पकाने वाली के समय की कितनी बर्बादी होती है इसका अनुमान लगाया जाना चाहिए और प्रचलन ऐसा होना चाहिए कि चौका नियत समय पर आरम्भ और बंद होने का नियम बने और चले।
श्रम—संतुलन, विनोद, मनोरंजन का परिवार के हर सदस्य को उपयुक्त, अवसर मिले, किसी को न तो आवारागर्दी की छूट हो और न कोई कैदी की तरह पिंजड़े में बैठा सड़ता रहे। न कोई बाबू बना फिरे और न ही किसी को चक्की के पाटे में पिसना पड़े। मिल-जुल कर काम करने का प्रचलन पारिवारिक मनोरंजन के रूप में किया जा सकता है। इसमें न किसी के अहंकार की वृद्धि होगी और न किसी को हेय बनकर रहना पड़ेगा। घर की हर व्यवस्था में परिवार के सभी सदस्य भागीदार बने तो संयुक्त उत्तरदायित्व का भाव पनपेगा और गृह व्यवस्था से लेकर परिवार की प्रगति के हर प्रयोजन में सभी का मनोयोग लगने लगेगा।
समर्थता का अनगढ़पन बालकों और वृद्धों को विशेष रूप से सहन करना पड़ता है। शौक मौज की ललक में न तो बालकों को समुचित स्नेह—सहयोग मिल पाता है और नहीं बड़ों, वृद्धों की सेवा सुश्रूषा बन पड़ती है। परिवार व्यवस्था में इन दोनों उपेक्षित वर्गों के लिए दूरदर्शिता पूर्ण नीति अपनाई जानी चाहिए। बच्चों की मिठाई को मिठाई खिलाने, महंगे आकर्षक परिधान जैसी वस्तुएं जुटाने, महंगे साधन लगाने का प्रबन्ध तो धनवान ही कर पाते हैं। उनसे भी इतना नहीं बनता कि सुसंस्कारिता उत्पन्न करने के लिए स्वयं ध्यान दें अथवा उस स्तर के वातावरण में उन्हें विकसित होने की व्यवस्था करें। निर्धनों को तो सुविधा संबन्धी कठिनाई भी है, जो हो परिवार में शिशुओं को जिस स्तर का भावनात्मक एवं बौद्धिक पोषण मिलना चाहिए उससे वंचित ही रह जाते हैं और अन्ततः अनगढ़ व्यक्तित्व लेकर ही दुर्भाग्य भरा जीवन जीते हैं। यही दुर्गति वृद्धों की भी होती है। न उन्हें किसी उपयुक्त काम में लगने का अवसर मिलता है न उनकी भावनात्मक अपेक्षाओं को सहानुभूति मिलती है। ऐसी दशा में दोनों खीझते रहते हैं। बालकों की खीज एक प्रकार की होती है वृद्धों की दूसरे तरह की, किन्तु दोनों ही अपने को असंतुष्ट अभाव ग्रस्त अनुभव करते हैं। समर्थों का उत्तरदायित्व है कि वे अपने ही काम धाम में न लगे रहें। अपनी ही समस्याओं को सब कुछ न समझें। बल्कि घर के समस्त आश्रितों के लिए ऐसी व्यवस्था निर्धारित करें जिसमें परिवार के हर छोटे बड़े सदस्य को प्रसन्नता और प्रगति का अवसर निरन्तर मिलता रहे। इस संदर्भ में बड़ा पक्ष अर्थ संतुलन का है। बजट बनाकर खर्च करने पर यह पता चलता है कि कहीं अपव्यय तो नहीं हो रहा है और कहीं किसी को उचित आवश्यकता से भी तो वंचित नहीं रहना पड़ रहा है।
हर परिवार में अनौचित्य से आत्म रक्षा की जागरूकता रहनी चाहिए कुसंग से बालकों का अत्यधिक अहित होता है। कुरीतियां घर की बर्बादी का एक बहुत बड़ा कारण होती है। ठग और चोर तरह-तरह के कुचक्र रचते रहते हैं। गंदगी और कृमि कीटकों द्वारा हानि होती रहती है पर जागरूकता के अभाव में इन बातों की ओर ध्यान ही नहीं जाता। आवश्यकता सतर्कता की, आत्म रक्षा की ही नहीं अवांछनीयता के प्रति आक्रोश बनाये रहने की भी है। असहयोग, विरोध और संघर्ष की प्रखरता बनी रहने से ही आक्रमणों से होने वाली हानियों से किसी कदर बचा जा सकता है। इस प्रकार सत्प्रवृत्तियों के संवर्धन में पूरे परिवार की रूचि रहनी चाहिए और सहयोग समर्थन या श्रमदान से लेकर अंशदान तक के यथा संभव अनुदान इसलिए नियमित रूप से प्रस्तुत किए जाने चाहिए कि शालीनता और सद्भावनाओं का वातावरण बने। सत्प्रवृत्तियों के परिपोषण में हर गृहस्थ सभी परिजनों समेत सही गर्व अनुभव करे। तभी किसी परिवार को सुसंस्कृत कहा जा सकेगा।
परिवारों को परिष्कृत करने की बड़ी योजनायें बड़े लोग मिलकर बनायेंगे और उन्हें बड़े पैमाने पर क्रियान्वित करें तब छोटे रूप में उपरोक्त कार्यक्रमों का प्रचलन तो आरम्भ कर ही दिया जाना चाहिए। धर्म तन्त्र से लोकशिक्षण के अन्तर्गत आरम्भ किए गए आरम्भिक प्रचलन के उपरान्त वह दूसरा चरण ऐसा ही है जिसे निर्माण कर्ताओं को अपने प्रयास कार्यक्रम में सम्मिलित रखकर ही चलना चाहिए।
----***----

इस अभियान की सुखद सम्भावनाएं
*******

परिवार निर्माण के लिए संगठित प्रयासों का आरम्भ कहां से किया जाए और किन गतिविधियों को अग्रसर किया जाए इसकी संक्षिप्त और प्रारम्भिक रूपरेखा पिछले पृष्ठों में दी गई है। संस्कार और पर्व त्यौहार प्रेरणाप्रद ढंग से मनाने महिला संगठन खड़ा करने और उसका मेरुदण्ड साप्ताहिक सत्संग सीधा खड़ा कर देना किसी भी जागरूक प्रतिभा के लिए बांये हाथ का खेल है। समर्थ और कुशल लोग आये दिन बड़े-बड़े सरंजाम खड़े करते और साधन जुटाते हैं। उपेक्षा और उदासीनता का भाव जिनमें हो, उनकी बात अलग है। उस स्थिति में तो तिनका उठाना भी पहाड़ उठाने जैसा प्रतीत होगा और न करने की अन्यमनस्कता पर पर्दा डालने वाले हजार बहाने बनकर खड़े हो जायेंगे।
‘महिला जागृति’ के लिए प्रत्येक परिजन को निजी रूप से यह सोचना है कि परिवार निर्माण की दिशा में उठाई गई सामूहिक प्रयत्नशीलता में उसका अनुगमन किस सीमा तक हो सकता है? वर्तमान परिस्थितियों में वह क्या कर सकता है? इन प्रश्नों पर जो भी गम्भीरतापूर्वक विचार करेगा उसे प्रतीत होगा कि कुछ न कुछ प्रयत्न निश्चय ही किया जा सकता है और उसका शुभ मुहूर्त आज हो सकता है। अपने घर की अस्त-व्यस्तता ढूंढ़ने पर प्रतीत होगा कि उसमें सुधार की बहुत गुंजाइश है। ढर्रे को बदलने में संकोच छोड़ने और साहस जुटाने की तनिक सी आवश्यकता पड़ती है। ऐसा तो हर नया कार्य आरम्भ करने पर अनिवार्य रूप से करना होता है। अभ्यस्त प्रचलन से भिन्न प्रकार की कोई भी गतिविधि जो न अपनाई गई  हो उसमें झिझक की अड़चन उत्पन्न होगी ही; संकोच आड़े आयेगा ही इसमें संकल्प बल की कमी ही असमंजस खड़ा करती है। इन दिनों इसी व्यवधान को तोड़ने और नवसृजन का नया कदम परिवार में प्रगतिशीलता उत्पन्न करने के रूप बढ़ा ही देना चाहिए। सामूहिक प्रोत्साहन एवं सामूहिक प्रयत्न का जो प्रवाह इन दिनों अभियान के संचालक सूत्रों द्वारा उत्पन्न किया गया है उसे स्वीकार करने वाले अपने कार्य क्षेत्र में कुछ तो प्रयास आरम्भ कर ही सकते हैं। जिसके लिए जो सम्भव हो करने लगे भले ही वह प्रयास आरम्भ में नगण्य जितना ही क्यों न हो। ‘महिला जागृति’ के सदस्यों में से एक भी ऐसा नहीं रहना चाहिए जिसके ऊपर यह आक्षेप लगाया जा सके कि उभार, उत्साह के क्षणों में भी तत्परता नहीं अपनाई गई, निष्क्रियता न हटाई गई।
अभियान को अग्रगामी बनाने के लिए यह आवश्यक है कि महिला जागृति पत्रिका के पाठकों की संख्या तेजी से बढ़ाई जाय। इसके बिना कार्य क्षेत्र के विस्तार का और कोई उपाय नहीं है स्पष्ट है कि यदि पत्रिका न होती तो पिछले दिनों इस दिशा में जो कार्य हुआ है, वह सम्भव ही न हो पाता। भावी योजना में सफलता का अति महत्वपूर्ण आधार यह है कि पत्रिका की सदस्य संख्या बढ़ाने के लिए अतिरिक्त प्रयत्न किया जाय और महिला परिवार की संख्या कई गुनी बढ़ा दी जाय।
आवश्यकता इस बात की है कि परिवार निर्माण अभियान को अग्रगामी बनाने के लिए कुछ प्रतिभाएं आगे आएं अपना अधिक समय इसमें लगायें। नये कार्यकर्त्ता उत्पन्न करना नितान्त आवश्यक है। यह अभियान इस रूप में सर्वथा नये रूप से आरम्भ हो रहा है ऐसी दशा में उसका नेतृत्व करने वाले कर्मवीर भी नये ही हो सकते हैं। जब अभियान ही पुराना नहीं तो कार्यकर्त्ता ही पुराने कैसे चल सकते हैं। महिला जागरण में रुचि लेने वाले नर-नारियों की संख्या अब तक जितनी बन सकी है उसकी व्यापकता को देखते हुए नगण्य ही कहा जा सकता है। अब इसमें तेजी से वृद्धि होनी चाहिए। महिला जागरण मिशन के प्रत्येक सदस्य को इसी का निमन्त्रण है।
मथुरा के आश्रम से हरिद्वार का केन्द्र प्रथक बनाने—शांतिकुंज का निर्माण करने का प्रधान उद्देश्य यह था कि नारी उत्थान की मुहिम संभालने के लिए सुनियोजित सरंजाम स्वतन्त्र रूप से खड़ा किया जाय। इस क्रम में देव कन्याओं का निर्माण—कन्या प्रशिक्षण—महिला सत्र—साहित्य प्रकाशन—संगठन एवं तदर्थ रचनात्मक प्रवृत्तियों के विस्तार जैसी अनेकों प्रवृत्तियों को अग्रगामी बनाया भी गया है। पिछले दिनों युग शिल्पियों के प्रशिक्षण की सामयिक व्यवस्था भी शान्तिकुंज में ही चलती रही। यह आपत्तिकालीन उपक्रम था। उसके लिए प्रथक साधन बन जाने से अब फिर मूल प्रयोजन पर अधिक ध्यान दे सकना सम्भव हो गया है। अतएव अब शांतिकुंज की प्रवृत्तियों में महिला जागरण प्रयोजन के लिए नये सिरे से नये—आधार सम्मिलित कर लिए गये हैं और अभियान को अधिक तत्परता से अग्रगामी बनाया जा रहा है।
तीन-तीन महीने के महिला प्रशिक्षण सत्रों की नई व्यवस्था की गई है और परिवार सत्रों की अभिनव व्यवस्था बनाई गई है। महिला साहित्य के प्रकाशन की नई तैयारियां और महिला शाखाओं को नये सिरे से गठित किया गया है। इसके अतिरिक्त योजना के मूल स्वरूप में एक बड़ा प्रगतिशील चरण यह बढ़ाया गया है कि अभियान का मूल आधार महिला जागरण रखते हुए भी इसका क्षेत्र विस्तार परिवार निर्माण के रूप में विकसित कर दिया गया है। तथ्यतः परिवार और महिला पर्यायवाचक हैं। विवाह और प्रजनन में उसी की भूमिका प्रमुख है। अस्तु परिवार के सृजन ही नहीं निर्माण-निर्धारण में भी उसी का योगदान प्रधान रहता है। शास्त्रकार ने घर-परिवार की तात्विक व्याख्या विवेचना करते हुए कहा है—‘‘न गृहं गृहयित्या हु गृहणी गृहमुच्यते’’ अर्थात् इमारतें घर नहीं होती गृहणी की भूमिका ही सच्चे अर्थों में घर-परिवार है। समुन्नत परिवारों का निर्माण सुयोग्य नारी के बिना और कोई नहीं कर सकता, इसलिए महिला जागरण और परिवार निर्माण को अविच्छिन्न माना गया है। विस्तार क्रम में महिला प्रथम और परिवार द्वितीय ठहराता है। अभियान को इसी क्रम व्यवस्था के क्रम व्यवस्था के अनुरूप विस्तृत किया जा रहा है। परिवार निर्माण के अन्तर्गत महिला जागरण की प्रधानता रहेगी ही। यह शांतिकुंज की संचालन सम्बन्धी नीति का स्पष्टीकरण है।
शांतिकुंज में अगले दिनों चलने वाले एक-एक व तीन-तीन महीने के शिविरों में उपयुक्त महिलाओं को नारी जागरण की, परिवार निर्माण की कमान सम्हालने का प्रशिक्षण प्राप्त करने की उत्साह पूर्वक तैयारी करनी चाहिए। प्रगतिशील और सुयोग्य महिलायें यदि इस प्रशिक्षण में सम्मिलित होने का प्रयत्न करेंगी तो परिवार निर्माण आन्दोलन का अपना कार्य द्रुतगति से चलने लगेगा और अधिक प्रवीणता के साथ कार्यक्रम चलने लगेंगे यह निश्चित है।
सुशिक्षित महिलाएं, जिन पर पारिवारिक उत्तरदायित्व नहीं हैं, या बहुत कम हैं वे अपना अधिक समय इस कार्य में दे सकती हैं। महिला जागरण एवं परिवार निर्माण के लिए निमित्त उत्सर्ग भावना लेकर आगे आने वाली प्रतिभाओं की इन दिनों नितान्त आवश्यकता है। इसकी पूर्ति में संलग्न होकर जीवन को सार्थक बनाने की उमंग जिनके भी मन में उठे, मिशन उसका हार्दिक स्वागत करेगा।
----***----

भावी सम्भावनाएं
*******

इसमें कोई सन्देह नहीं है कि परिवार निर्माण के छोटे से दीखने वाले क्रियाकलापों में बीज रूप से महती सम्भावनाएं छिपी हुई हैं। इस छोटे से प्रयास को परिणाम की दृष्टि से भी नीचा नहीं समझना चाहिए। लगने को तो पैसा और विनोद सबसे बड़े दीखते हैं और उसके लिए लोग अपने स्वास्थ्य, सन्तुलन और ईमान तक को गंवाते रहते हैं किन्तु इतने पर भी तथ्य तो जहां के तहां ही रहेंगे, पैसा और विनोद कितना ही आकर्षक उत्तेजक क्यों न हो, जीवन क्रम की सुव्यवस्था का महत्व सर्वोपरि रहेगा, नशा उतरते ही यह समझने में देर नहीं लगती है कि व्यक्तित्व मूल्यवान है, वैभव नहीं। ठीक इसी प्रकार परिवार निर्माण की बात हलकी-उथली सी भले ही लगे उसकी परिणिति प्रतिक्रिया पर ध्यान देने से प्रतीत होगा कि मानवी समाज की प्रगति शान्ति और समृद्धि की आधारशिला इसी पर रखी हुई है।
निरन्तर जिन विषयों की चर्चा होती है, जिनका महत्त्व समझा-समझाया जाता है उन्हें मस्तिष्क अपना भी लेता है और स्वभाव एवं आचरण का प्रभाव भी उसी दिशा में मुड़ता है। बलिवैश्व धर्मकृत्य के सहारे जिन पारिवारिक पंचशीलों का प्रतिपादन आये दिन होता रहता है, उनकी महत्ता एवं प्रतिक्रिया का बखान किसी न किसी प्रकार सुनने को मिलता है स्वभावतः वह दर्शन एवं प्रचलित व्यक्तित्व का ढंग बनता चला जाता है। पंचशीलों में जिन पांच सद्गुणों का समावेश है यदि वे स्वभाव, चिन्तन एवं चरित्र में समाविष्ट होते हैं तो निश्चय ही प्रभावित व्यक्ति का भविष्य उज्ज्वल बनेगा। उसका सम्पर्क जिससे भी रहेगा उन्हें चन्दन वृक्ष के समीप उगने वाले पौधों की तरह सुखी सौभाग्यशाली बनने का अवसर मिलेगा। अगली पीढ़ी यदि पंचशील के सांचे में ढलती है और वर्तमान पीढ़ी को उन सत्प्रवृत्तियों से प्रभावित होने, अपनाने का अवसर मिलता है तो समझना चाहिए कि उज्ज्वल भविष्य की सम्भावनाओं को साकार होने में कोई कठिनाई शेष नहीं रह गई।
असन्तोष, खीज, निराशा, भय, चिन्ता एवं उद्विग्नता की मनःस्थिति में मनुष्य की कार्य क्षमता तीन चौथाई नष्ट हो जाती है। शरीर विवशता में कुछ काम करता भी है तो वह आधा-अधूरा होता है उसमें इतने झंझट होते हैं कि कई बार तो यह श्रम न करने से भी अधिक महंगा पड़ता है। मन में सन्तुलन, उत्साह बना रहे तो दुर्बलता और स्वल्प योग्यता रहने पर भी मनुष्य थोड़ा-थोड़ा करके भी इतना काम कर लेता है जो सुयोग्यों के कर्तृत्व से भी अधिक बहुमूल्य सिद्ध होता है। कछुए, खरगोश की शर्त बदकर चलने और अन्ततः कछुए द्वारा बाजी जीते जाने की कहानी का यह निष्कर्ष है कि समर्थता से भी अधिक मानसिक स्थिरता का महत्व है। कहना न होगा कि यह सद्गुण परिवार के शान्त वातावरण में उपजता और बढ़ता है। जिन घरों में स्नेह; सद्भाव रहते हैं वहां न तो चंचलता पाई जाती है न उद्विग्नता। न आवेश उभरते हैं न आक्रोश। कुछ कुसंस्कारी प्रवृति होती भी है तो उसे माता का वात्सल्य, पत्नी का विश्वास उसे सहज सरलता के साथ दूर कर देता है।
उपयुक्त आहार-विहार का स्वास्थ्य रक्षा से अविच्छिन्न सम्बन्ध है। आहार तो घर के चौके में ही मिलता है। भोजनालय प्रकारान्तर से एक चिरस्थायी अस्पताल है वहां से हर दिन टानिक भी लिया जा सकता है और दवा मिक्चर भी। भोजन निश्चित रूप से औषधि है। उससे क्षुधा ही शान्त नहीं होती, रसना की तृप्ति ही नहीं होती वरन् बलिष्ठता और दीर्घ जीवन की आधार शिला भी रखी जा सकती है। आहार में रोगों से बचाने और हटाने के दोनों ही गुण विद्यमान हैं। यदि घर के रसोई घर से अमृत परोसा जाए, उसे खिलाने की विधि व्यवस्था में चिकित्सक जैसा अनुशासन बरता जाए—तो कोई कारण नहीं कि अस्पताल का चक्कर काटने और डॉक्टर का दरवाजा खटखटाने की आवश्यकता पड़े। अन्न ही मन है। मनों में जो विक्षोभ पाया जाता है उसका बहुत बड़ा कारण आहार में ही होता है। इस कारण का निवारण घरों में ही हो सकता है बाजार में, भोजनालय में या होटलों में नहीं। भोजन को औषधि रूप में पाने की व्यवस्था घर में ही बन सकती है, बाजार में नहीं। होटल स्वाद तो देते हैं पर प्रकारान्तर से उनमें वे प्रदूषण भी घुले रहते हैं जिनके कारण शारीरिक ही नहीं मानसिक स्वास्थ्य भी लड़खड़ाता-गड़बड़ाता देखा गया है।
आहार पाक विद्या नहीं है न इसकी गरिमा स्वादिष्टता पर टिकी हुई है। षट्रस व्यंजन और छप्पन भोजन आहार की विशिष्टता का परिचय नहीं देते। उसके साथ चिकित्सक जैसी सूक्ष्म दृष्टि जुड़ी रहनी आवश्यक है। किसके लिए क्या चाहिए। इसका निर्णय भोजनालय की अध्यक्षता ही कर सकती है। उसे अस्पताल की बड़ी नर्स और बड़े डॉक्टर के समतुल्य समझा जाना चाहिए। समूचे परिवार की स्वास्थ्य रक्षा का परोक्ष उत्तरदायित्व उसी के कंधों पर रहता है। प्रश्न एक ही है कि उसका निर्वाह कर सकने की क्षमता का विकास हुआ है या नहीं। यह कार्य होम साइन्स की पाक विद्या की पुस्तकें पढ़ने से नहीं वरन् सुसंस्कारी परिवारों में ही विकसित होता है।
मन की खीझ बढ़ते-बढ़ते क्रोधी प्रकृति भी बन सकती है पर उसका आरम्भ पारिवारिक छेड़छाड़ में ही होता है। पिल्ले लड़ाने वाले अन्ततः उसे कटखना कुत्ता ही बनाकर छोड़ते हैं। घर में हर घड़ी होने वाली चख-चख उसके सदस्यों में मनोमालिन्य से लेकर ईर्ष्या द्वेष तक के बीजारोपण करती है और वे लड़ने पर विषवल्लरी जैसी दुष्प्रवृत्तियों दोष-दुर्गुणों तक में विकसित होते हैं। यदि पारिवारिक वातावरण में आदि से अन्त तक शालीनता छाई रहे तो उसमें पलने वाले अंकुर—हर पौधे और हर पेड़ को सुविकसित एवं सुसंस्कृत बनने का अवसर मिलता रहेगा। यह प्रक्रिया जहां पनपेगी वहां दुर्भाग्य से बचना और सौभाग्य उपलब्ध करना कितनी बड़ी मात्रा में सम्भव हो सकेगा, इसकी आज तो कल्पना ही की जा सकती है। प्रमाण, उदाहरण ढूंढ़ने हों तो उस अनीति का स्मरण करना पड़ेगा। जिसमें घर में स्वर्ग की आत्मा निवास करती थी या फिर उस भविष्य की कल्पना करनी पड़ेगी जिसे नव सृजन का महत्वपूर्ण प्रयोजन—परिवार निर्माण को—फलते-फूलते देखा जा सके।
परिवारों में कन्याएं वधू बनकर दूसरे घर में जाती हैं यदि वे अपने साथ सुसंस्कारिता की दहेज सम्पदा लेकर जाया करें तो निश्चय ही उस नये घर में प्रत्यक्ष गृहलक्ष्मी की भूमिका निभा सकती हैं। अपनी नई उपस्थिति से किसी घर में आनन्द उल्लास का अरुणोदय प्रकट कर सकती है। इस प्रकार विवाहों के साथ पुरातन में नवीनता का नीरस ढर्रे में नवजीवन का संचार होता रह सकता है। इस प्रयोजन की पूर्ति सौन्दर्य, शिक्षा या पैसा लेकर जाने वाली वधू नहीं कर सकती उसके लिए सद्गुणों से सम्पन्न ऐसी महिला चाहिए जिसे देव पुत्री कहा जा सके। कहना न होगा कि ऐसी देवकन्यायें आसमान से नहीं उतरती वरन् सुसंस्कृत परिवारों में ढाली और खरादी जाती हैं।
गरीबी दूर करने के लिए अनेकानेक छोटी-बड़ी योजनाओं का इन दिनों भरमार है। इसी में एक और अध्याय यह जुड़ना चाहिए कि परिवार का हर समर्थ व्यक्ति बचे हुए समय में कुछ उपार्जन करने की बात सोचे और वैसा कुछ करते समय अपने को हीन वरन् स्वावलम्बन, स्वाभिमान की दिशा में बढ़ने वाला अग्रिणी माने तो इतने भर से ही स्थिति उलट सकती है। गृह उद्योगों के लिए हर जगह गुंजायश है, हर परिस्थिति में वह किसी न किसी रूप में चल सकते हैं। यह उत्साह उभरे और प्रचलन बने तो समझना चाहिए कि प्रायः दूनी उपार्जन शक्ति का नया उदय होगा और गरीबी को आसानी से खदेड़ा जा सकेगा। जापान जैसे देश इसका प्रत्यक्ष उदाहरण हैं। वहां हर घर में छोटे-छोटे कुटीर उद्योगों का प्रचलन है। बचे हुए समय का उपयोग महिलाएं, बच्चे तथा वयोवृद्ध उसको मनोरंजन की तरह प्रयुक्त करते हैं खेल-खेल में ही उतना कमा लेते हैं जितना कि हर गृह स्वामी दुकान दफ्तर से कमा कर लाते हैं।
इस प्रचलन की सबसे बड़ी विशेषता यह है कि हर परिवार अपने आप में उद्योगशाला बना रहता है। उसका आर्थिक स्वावलम्बन कभी नहीं छिपता। कमाऊ के मरने पर पूरा परिवार अनाथालय बन जाना यह आज की अकर्मण्यता का अभिशाप है। परिवारों में हो सकने वाला कमाऊ यदि उपेक्षित रहेगा तो स्वभावतः खाली समय में घर के लोग कलह खड़ा करने में दुरभि सन्धियां रचाने और दुर्व्यसनों में उसे लगावेंगे। इस प्रकार पतन का गर्त गहरा ही होता चला जायेगा। गरीबी की यह मार वस्तुतः हटाना ही हो तो उसके लिए बिजली, पानी, व्यवसाय, उत्पादन आदि का प्रबन्ध तो करना ही होगा पर साथ ही यह भी ध्यान रखना होगा कि आधी श्रम शक्ति परिवारों के दायरे में नष्ट होती रहती है। इसे इसी प्रकार बर्बाद होने दिया गया तो ऊपरी उपचारों से कुछ बनेगा नहीं। गृह उद्योगों से धन ही नहीं कला-कौशल भी विकसित होता है जो पैसे से भी कहीं अधिक मूल्यवान है। गृह उद्योगों में बिक्री का सामान न बन सके तो भी जिन कार्यों के लिए पैसा बाहर देना पड़ता है उन्हें तो श्रम कौशल बचाने का प्रबन्ध हो ही सकता है। इस प्रकार उपार्जन न सही बचत पक्ष भी परिवार की देश सम्पन्नता बढ़ाने में सहायक सिद्ध हो सकता है।
निरक्षरता दूर करने के लिए सरकारी प्रयासों को सराहा भी जाना चाहिए और बढ़ाया भी किन्तु स्मरण रहे—शिक्षित लोग अपने घर पर पड़ौस को शिक्षित बनाने के लिए जब तक प्रयत्नशील न होंगे जब तक इतनी बड़ी समस्या का हल मात्र सरकारी साधनों से हो नहीं सकेगा। शिक्षितों को राष्ट्र का शिक्षा ऋण चुकाना चाहिए। इस भावना को उभारा जाय और जो इससे बचे उन पर दोषारोपण करने से लेकर गुदगुदाने-झकझोरने तक का दबाव डाला जाए तो निरक्षरता निवारण के लिए लाखों अध्यापकों और अरबों रुपयों की जो आवश्यकता अनुभव की जा रही है उसकी तनिक भी आवश्यकता न पड़ेगी। हर घर में हर मुहल्ले में सुविधा समय चलने वाली प्रौढ़ पाठशालाएं स्थापित और गतिशील हो सकती हैं। शिक्षित महिलाएं तीसरी पहर के अवकाश वाले समय को उस पुण्य प्रयोजन में लगा सकती हैं। बड़े क्लास के विद्यार्थी छोटे क्लास वालों को पढ़ाया करें। अध्यापक इसी नीति को अपनाकर छात्रों की सेवा सहायता किया करें तो शिक्षा की कमी से जो पिछड़ापन सर्वत्र छाया दीखता है उसका कहीं पता भी न चले।
अध्यापक वर्ग वेतन बढ़ाने की मांग ही न करता रहे वरन् अपने विशिष्ठ और पवित्र कर्तव्य पर भी ध्यान दें। स्कूल में पांच घण्टे पढ़ाने के अतिरिक्त जो उन्नीस घण्टे का समय बचता है उसमें से दो घण्टे निजी रूप से छात्रों को पढ़ाने में लगाये और शिक्षा पद्धति में जो कमी है उसे पूरा करे। यदि ऐसा उत्साह जाग पड़े तो शिक्षा का अधूरापन जिसे सरकार भले ही न पूरा कर सके पर अध्यापक वर्ग अपने निजी पुरुषार्थ से सहज ही पूरा कर सकता है। वेतन वृद्धि की मांग की तरह ही यदि कर्तव्य वृद्धि—उत्तरदायित्व वृद्धि—के लिए भी शिक्षकों में उत्साह जग पड़े। शिक्षित स्वयंसेवी भावनाएं इस दिशा में कुछ करने चल पड़ें तो सरकार का मुंह ताके बिना भी शिक्षा के अभाव एवं अधूरेपन की समस्या का समाधान हो सकता है।
गरीबी, निरक्षरता और बीमारी अपने देश की—पिछड़े वर्ग की यही तीन प्रमुख समस्याएं हैं। उनके समाधान का उत्तरदायित्व सरकार पर-समर्थों पर है ही, पर यह नहीं भुला देना चाहिए कि एक और भी समर्थ पक्ष है जिसे जगा देने पर इन तीनों से ही जनशक्ति के सहारे अत्यन्त सरलता और सफलता के साथ बढ़ा जा सकता है। ऊपर इसी समाधान के सन्दर्भ में कहा गया है कि परिवार में दबी प्रचण्ड शक्ति को यदि बर्बादी से बचाया और सृजन में लगाया जा सके तो यह उपेक्षित पक्ष भी अपनी प्रखरता, समर्थता का इतना बड़ा परिचय दे सकती है कि समाधान ढूंढ़ने वालों को आश्चर्यचकित रह जाना पड़े। बड़े लोगों मनाने और बड़े साधन जुटाने की प्रतिक्षा करना—नौ मन तेल होने पर राधा का नाच जैसा है। चट्टानें तोड़ने की अपेक्षा दूसरी मोड़दार पगडंडी ढूंढ़ लेना और अपने पैरों चल पड़ना अधिक सरल और अधिक पूर्ण है। परिवारों के रूप में विकेन्द्रित शक्ति केन्द्रों को यदि गुदगुदाया, सम्भाला, संजोया जा सके तो उन छोटे खेत, तालाबों से भी प्रचुर सम्पदा का उपार्जन हो सकता है।
मशीनरी का आश्रय लेकर उपलब्धियों का उपार्जन करना और सुविधा साधन बढ़ाना अच्छी बात है। पर जब तक उतनी बड़ी व्यवस्था नहीं बन पाती तब तक साठ करोड़ मनुष्यों में से समर्थकों के दो-दो हाथों का उपयोग करना क्या बुरा है? इनमें से आधे हाथ ही आधा-अधूरा काम करते हैं। मस्तिष्कों के मनोयोग का तो इतना भी उपयोग नहीं बन पड़ता। यदि उस दिशा में बरती जाने वाली उपेक्षा को ही हटायी जा सके तो इतनी बड़ी सृजन शक्ति का उद्भव हो सकता है जिसके सहारे व्यक्ति और समाज भौतिक ही नहीं आत्मिक समस्याओं का समाधान भी सरलतापूर्वक संभव हो सकता है।
धर्मधारणा और आदर्शों की प्रेरणा के लिए संत-मनीषियों के प्रवचन, सत्संग भी सराहे ही जाते रहेंगे पर वे सभी को सर्वदा तो उपलब्ध हो नहीं सकते। इस आत्मिक क्षुधा को मिटाने के लिए परिवार में निरन्तर चलने वाली कथा-कहानियों वाली शैली ही कारगर सिद्ध हो सकती है। आस्था क्षेत्र में ज्ञान गंगा की—आस्तिकता-आध्यात्मिकता और धार्मिकता के त्रिवेणी संगम की प्रभावी भूमिका रहनी चाहिए पर इसके लिए किसी चमत्कारी भागीरथी की प्रतिक्षा क्यों न की जाये? क्यों न अपने परिवार देवता की मनुहार करने और मनौती मनाने में जुटा जाए? दीपकों का समुदाय जब दीपावली की रात्रि को शरदपूर्णिमा से भी अधिक गौरव प्रदान कर सकता है तो कोई कारण नहीं कि परिवारों में ज्योति जागरण का महाअनुष्ठान अभीष्ट ऋद्धि-सिद्धियों का वरदान दे सकें। लक्ष्मी को पूजते मुद्दतें बीत गई अब लक्ष्मी की प्रतिष्ठा और समर्थता की अर्चना करके देखा जाए।
क्रान्तिकारी कार्लमार्क्स का उदय होने में देर लगती दीखे तो घरेलू प्रज्ञा पुस्तकालयों के सहारे विचार क्रान्ति की बात सोची जा सकती है। अनैतिकताओं; अवांछनीयताओं और अन्ध-परम्पराओं से जूझने में यदि मूर्धन्य प्रतिमाओं ने हार मानी है तो उन्हें परास्त करने के लिए प्रबुद्ध परिवारों के छापामार दस्ते खड़े किये जाएं। यह नई रणनीति अपनाने भर की देर है विजय श्री के समीप पहुंचने के लिए इस नये प्रयोग से नये आधार और नये आयाम बन सकते हैं। यदि आदर्शवादी जागरूकता की चण्डी देव परिवार के सरकारी प्रयत्नों से प्रकट हो सके तो यह कहने की आवश्यकता न पड़ेगी कि अनाचार का वृत्रासुर अनियंत्रित हो रहा है। प्रजातंत्री व्यवस्था में वोट से राज्य पलटते हैं। यह वोट कहां रहते हैं इसे तलाश करने के लिए दूर जाने की आवश्यकता नहीं, वे परिवारों में ही विराजमान, विद्यमान मिल सकते हैं। विनाश से उबरने ओर विकास का वरण करने के लिए अन्ध आधार भी उपयोगी हैं पर परिवार संस्था के अन्तराल में छिपी अनन्त सामर्थ्य को उभारना और उसका प्रयोग करना सबसे अधिक आवश्यक और महत्वपूर्ण है।
----***----

*समाप्त*
